
MINUTI

Il-Minuti tal-Laqgħa Nru. 97, li saret fit-3 ta’ Novembru 2021, ġew konfermati.

KORRISPONDENZA

[bookmark: _Hlk87952077]IĊ-CHAIRPERSON (Onor. Beppe Fenech Adami): Insellmilkom. Ninfurmakom li mill-aħħar laqgħa li kellna għaddiet korrispondenza bejn is-Sur Raymond Fenech u dan il-Kumitat, liema korrispondenza ġiet iċċirkolata lill-Membri ta’ dan il-Kumitat. Ridt infakkar li f’laqgħa preċedenti dan il-Kumitat kien talab li jiġu ppreżentati lilna l-minuti tal-bord tad-diretturi tal-kumpanija ElectroGas, kif ukoll il-minuti tal-bord tad-diretturi tal-kumpanija GEM Holdings. Effettivament fil-5 ta’ Novembru rċevejna korrispondenza mingħand is-Sur Raymond Fenech, għan-nom ta’ GEM Holdings Ltd, f’liema korrispondenza huwa għadda numru ta’ kopji ta’ minuti, li wkoll ġew iċċirkolati lill-Membri ta’ dan il-Kumitat. Irrid nirrileva li dawn il-minuti jkopru l-perjodu bejn l-20 ta’ Diċembru 2013 u l-14 ta’ Lulju 2016, però rrid nirrileva wkoll li dawn il-minuti ġew mgħoddija lilna b’diversi partijiet minnhom blacked out. Fil-fehma tiegħi, u naħseb li anke ta’ dan il-Kumitat, ma naħsibx li dan huwa aċċettabbli, għar-raġuni li ħafna minn dak li ġie blacked out f’dawn il-minuti li ġew mgħoddija lilna mhuwiex materja ta’ aspett finanzjarju, imma huma affarijiet bażiċi, għal pereżempju, min kienu n-nies preżenti għal dawn il-board meetings. Jiġifieri fil-kopji li ġew mgħoddija lilna lanqas biss għandna min kien preżenti u min kien in attendance għal dawn il-board meetings.  

ONOR. KAROL AQUILINA: Fatati!

IĊ-CHAIRPERSON: Qed nifhem li f’dawn il-board meetings kien ikun hemm preżenti d-diretturi, u kien ikun hemm nies in attendance. Jiġifieri hemm blacked out l-iktar affarijiet bażiċi, bħal min għamel xiex.

ONOR. KAROL AQUILINA: U min qal xiex.

IĊ-CHAIRPERSON: U min tħallas għal xiex, min kellu jieħu xiex, min kellu jagħti l-parir fuq xiex, meta kellhom jitlestew ċerti affarijiet... Dawn il-minuti huma blacked out sal-punt li ma taqbadx tarf tagħhom.

ONOR. KAROL AQUILINA: Ma tifhem xejn.

[bookmark: _Hlk87882580]IĊ-CHAIRPERSON: Jien qed nifhem li barra l-kamra tal-Kumitat hawn is-Sur Raymond Fenech u filwaqt li nitlob li jissejjaħ fil-kamra, nitlob ukoll lil dan il-Kumitat sabiex jaqbel li għandna ninfurmawh li dak li ġie ppreżentat lilna mhuwiex aċċettabbli, għar-raġunijiet li għadni kif semmejt, u nitolbuh li dawn il-minuti jiġu sottomessi b’mod li għallinqas ikunu jinftehmu għalina biex naslu għall-konklużjonijiet tagħna, imbagħad b’mod responsabbli naraw x’għandna nagħmlu bihom. Jien napprezza li jista’ jkun hemm ċerti aspetti li jmorru ‘il hinn mill-mansjoni ta’ dan il-Kumitat, però nifhem ukoll li biex aħna nagħmlu xogħolna għandna dritt, u għandna l-poter, nitolbu għal din l-informazzjoni li qiegħda tintalab. Nitlob li jissejjaħ is-Sur Raymond Fenech.

Is-Sur Raymond Fenech daħal fil-Kamra tal-Kumitat.

IĊ-CHAIRPERSON: Good afternoon, Sur Fenech.  Dan il-Kumitat ġiet mgħoddija lilu l-korrispondenza li ġiet iċċirkolata minnek mas-segretarja ta’ dan il-Kumitat. Fil-fatt intom ippreżentajtulna sitt kopji tal-minuti tal-kumpanija GEM Holdings.  Filwaqt li dan il-Kumitat jifhem li jista’ jkun hemm materji li jmorru lil hinn mill-mansjoni ta’ dan il-Kumitat u allura mhuwiex fl-interess tagħna li nkunu nafuhom, f’dak li ġie ppreżentat lilna mortu overboard, fis-sens li għattejtu l-iktar informazzjoni bażika dwar dawn il-minuti. Pereżempju, fil-minuti li tajtuna, l-ismijiet tal-persuni preżenti f’kull laqgħa huma mgħottija...

IS-SUR RAYMOND FENECH: Għandna parir li minħabba l-General Data Protection Regulation (GDPR)... Jekk intom tagħtuna indemnity, allura wieħed jista’...

ONOR. KAROL AQUILINA: Sur Fenech, bir-rispett kollu, intom għaddejtulna l-minuti ta’ ħames laqgħat. 

IS-SUR RAYMOND FENECH: Dawk huma l-minuti tal-laqgħat li saru mill-inception sal-financial close.

ONOR. KAROL AQUILINA: Intom tajtuna ħames zebras, mimlijin linji suwed.

IS-SUR RAYMOND FENECH: Le, dawk huma l-minuti...

ONOR. KAROL AQUILINA: Paragrafi maqtugħin, ismijiet maqtugħin, min qal xiex ma jeżistix.... Ma tista’ tifhem xejn minnhom. Dan il-Kumitat għamillek talba...

IS-SUR RAYMOND FENECH: Aħna stedinnikom biex narawhom flimkien. Għandi l-awtorità biex ngħidilkom li tistgħu tarawhom, però li nagħtikom... Irrid nagħmilha ċara li jien qiegħed hawnhekk nirrappreżenta bord, jiġifieri m’iniex...

ONOR. KAROL AQUILINA: Imma għalik dawn huma aċċettabbli? Ma tifhem xejn minnhom għax la hemm min qal xiex, la min ippropona xiex, la xi ftehemtu...

IS-SUR RAYMOND FENECH: Aħna konna tlabna wkoll biex ma jiġux ippubblikati, u sal-lum għad m’għandna l-ebda risposta dwar x’se jiġri minn dawn il-minuti. Issa se jkun hemm ukoll ta’ ElectroGas Malta, li ma stajtx nippreżentahom illum għax għadhom qed iduruhom u jagħmlu, u nispera li fi żmien qasir...

IĊ-CHAIRPERSON: Dik napprezzaha u għalhekk jien qbadtlek fuq GEM Holdings. Sur Fenech, jien qed ngħidlek li dan il-Kumitat ma jinteressah xejn oltre dak li qed jiġi nvestigat, però trid taprezza wkoll li minn dak li tajtuna ma taqbadx tarf għax ma jinftehimx.

IS-SUR RAYMOND FENECH: Mr Chairman, jien m’iniex il-persuna li għamilt il-blackouts, m’iniex persuna li nifhem fil-liġi tal-GDPR u dwar financial sensitivities...

IĊ-CHAIRPERSON: Jien nista’ nifhem l-issue ta’ financial sensitivities, però...

IS-SUR RAYMOND FENECH: Saħansittra jien ipproponejt li min irid minnkom, jista’ jiġi, jarahom, b’mod mhux iċċensurati, u flimkien niddeċiedu...

ONOR. KAROL AQUILINA: Ma taħdimx hekk.

IS-SUR RAYMOND FENECH: Jiġifieri dan il-Kumitat jagħtina indemnity li kull danni li nistgħu nsofru aħna, jew xi ħaġa li nistgħu niġu mfittxija fuqha, ikoprina? Jekk tkopruna, allura...

ONOR. KAROL AQUILINA: M’intix x’pożizzjoni li titlob lil dan il-Kumitat dawn l-affarijiet. Dan il-Kumitat jitolbok hu. Aħna rridu l-minuti biex inkunu nistgħu nagħmlu analiżi. M’għandniex intenzjoni li niksru xi dritt tagħkom, assolutament le. Imma li tiġi tgħidli li l-isem ta’ direttur ta’ kumpanija, jew min kien mistieden għal laqgħa ta’ bord ta’ diretturi ta’ kumpanija li qed tirċievi l-flus mingħand il-Gvern għal proġett daqshekk massiċċ, hija kwestjoni...

IS-SUR RAYMOND FENECH: Dak mhux kuntratt mal-Gvern, imma huwa kuntratt ma’ Enemalta. Bir-rispett kollu, this is a commercial...

ONOR. KAROL AQUILINA: Yes...

IS-SUR RAYMOND FENECH: Qisna qed nieħdu xi ħaġa mingħand il-Gvern!

ONOR. KAROL AQUILINA: Dawn huma flus pubbliċi li ġejjin mit-taxxi ta’ kulħadd. Ma naħsibx li dak il-fatt huwa kkontestat. 

IS-SUR RAYMOND FENECH:  Lanqas xejn.

ONOR. KAROL AQUILINA:  Li tiġi tgħidli li l-ismijiet ta’ min kien preżenti u min qal xiex...

IS-SUR RAYMOND FENECH: Hemm uħud minn dawk li kienu preżenti li llum m’għadhomx magħna, u allura l-parir huwa li tista’ tkun qed tikser il-liġi tal-GDPR.

ONOR. KAROL AQUILINA: Fuq isem ta’ direttur?

IS-SUR RAYMOND FENECH: Safejn naf jien inti avukat...

ONOR. KAROL AQUILINA: Fuq isem ta’ direttur jidħol il-GDPR? Mela... 

IS-SUR RAYMOND FENECH: Hemm pariri mogħtija minn avukat. Jekk trid titkellem mal-avukat... (Interruzzjonijiet)

ONOR. KAROL AQUILINA: Ipprovdejtilna kopja ta’ minuti li lanqas biss huma ffirmati.

IS-SUR RAYMOND FENECH: Hawnhekk hawn dikjarazzjoni ta’ Dr Michael Grech, li kien segretarju tal-kumpanija mill-ewwel ġurnata,...

ONOR. KAROL AQUILINA: Ebda kopja m’hija ffirmata.

IS-SUR RAYMOND FENECH: Jekk hemm bżonn jagħmel endorsement tagħhom, jagħmilha, m’għandix problema, però kien hemm żgur ittra fejn tiddikjara li dawk huma l-minuti kollha...
IĊ-CHAIRPERSON: Hemm ittra tiegħu tal-5 ta’ Novembru fejn qed jgħid li mill-bidu tal-kumpanija dawn kienu l-laqgħat li saru.

IS-SUR RAYMOND FENECH: Sal-31 ta’ Diċembru 2017. Dan huwa s-segretarju tal-bord, li kien hemm mill-bidu.

[bookmark: _Hlk87882688]IĊ-CHAIRPERSON: Iva, qed nikkonferma. Inti qed tgħidilna li Dr Michael Grech qiegħed f’pożizzjoni li jiġi quddiem dan il-Kumitat, jekk hux f’dan il-format jew f’format redatt... Sur Fenech, aħna m’aħniex se naqbdu u nippubblikaw dawn il-minuti biex ngħidu li ppubblikajnihom, u b’daqshekk m’aħniex qed nagħtu xi trattament partikolari. Kien hemm ħafna istanzi fejn aħna deherilna li filwaqt li huwa rilevanti għall-konsum ta’ dan il-Kumitat, imur oltre minn dak... U jien se nżomm ma’ dik il-linja. Allura l-parir tiegħi biex niżblukkaw din is-sitwazzjoni hija li fil-mument li aħna nitolbu lil Dr Michael Grech, huwa jiġi, u fil-format li jidhrilna li għandna niltaqgħu miegħu, induru dawn il-minuti.

IS-SUR RAYMOND FENECH: Dan dwar dak li jirrigwarda GEM Holdings. Rigward ElectroGas Malta qed nitkellmu fuq ġuriżdizzjonijiet u kumpaniji rappreżentati... (Interruzzjonijiet)  Onor. Aquilina, għal dak li jirrigwarda l-holding company, għax smajtek issemmiha, nixtieq ngħidlek li skont Dr Grech dik m’għandhiex minuti għax dik saret darba, biex is-self li qed jagħmlu x-shareholders lill-kumpanija isiru through it...  Jekk fil-kas ikun jista’ jispjega hu.

IĊ-CHAIRPERSON:  L-Onor. Bedingfield.

ONOR. GLENN BEDINGFIELD: L-ewwel nett, dwar il-minuti naħseb li kieku kellna ftit iktar informazzjoni, kien ikun aħjar, però rridu wkoll nirrispettaw li din hija kumpanija privata. Jien naqbel li niltaqgħu ma’ Dr Michael Grech, anke jekk mhux fil-format normali tal-Kumitat, imma b’rappreżentanti miż-żewġ naħat, u naraw dak kollu li għandna naraw għax b’hekk naħseb li nkunu qegħdin nilħqu l-għan li naraw dak kollu li għandna bżonn naraw.

IĊ-CHAIRPERSON: Għax mill-minuti lanqas biss nafu min kien preżenti.  Hemm li “it was agreed to li “xi ħadd” speaks to “xi ħadd” to do “xi ħaġa””. Jiġifieri ma jinftehmux.

ONOR. GLENN BEDINGFIELD: Mr Chairman, lanqas indenjajt ruħek tistennieni nispiċċa biex tara x’kont qed nipproponi! Dan il-Kumitat la huwa tal-Oppożizzjoni, u lanqas tal-Gvern.

IĊ-CHAIRPERSON: Ħsibtek qed taqbel miegħi, Onor. Bedingfield.

ONOR. GLENN BEDINGFIELD: Kont qed naqbel miegħek, imma lanqas tajtni ċans nispiċċa!

IĊ-CHAIRPERSON: Kompli.

ONOR. GLENN BEDINGFIELD:  Kont qed nipproponi li aħna ma naraw xejn ħażin li naħtru persuna... Intom tkunu lħaqtu l-għan tagħkom, u aħna nkunu wkoll, u naraw il-minuti li hemm available. Jiġifieri aħna ma nsibu ebda oġġezzjoni biex nilqgħu din l-offerta li qed issirilna.

IĊ-CHAIRPERSON: Il-parir tiegħi huwa li niddeċiedu on the way forward mhux f’dan l-istadju imma meta...

IS-SUR RAYMOND FENECH: Sur Chairman, nixtieq nikkjarifika li jien m’għandi ebda poter jew awtoriżżazzjoni nagħmel li rrid. Li nista’ nagħmel jien huwa li nirriferi lura dak li tixtiequ intom. Jien ma naħsibx li hemm oġġezzjoni... Għax inkella nkun qisni ġejt hawnhekk biex ngħidilkom le jew iva, meta fil-fatt m’iniex awtorizzat biex nagħmel dan.

IĊ-CHAIRPERSON: Però qed nifhem li inti awtorizzat tgħidilna li għedtilna fuq din ta’ Dr Grech.

IS-SUR RAYMOND FENECH: Fuq tal-minuti iva.

ONOR. GLENN BEDINGFIELD: Dik saret ukoll bil-kitba.

IS-SUR RAYMOND FENECH: Iva, aħna, id-diretturi ta’ GEM Holdings, ktibnilkom fejn għednilkom li jekk tridu tkunu tistgħu tarawhom f’fora li ma tkunx live.

IĊ-CHAIRPERSON: Jien qed nifhem x’qed tgħidilna, u l-parir tiegħi lill-Membri ta’ dan il-Kumitat huwa li nirregolaw il-pożizzjoni tagħna meta jkun il-mument opportun. Naħseb li mingħandek daqshekk, Sur Fenech.

ONOR. KAROL AQUILINA: Ma fhimtx x’se jiġri dwar ta’ ElectroGas.

IS-SUR RAYMOND FENECH: Intom tafu li ElectroGas fiha tliet shareholders: GEM Holdings, Siemens Projects u l-iState Oil Company of Azerbaijan Republic (SOCAR). Dawn kulma jagħmlu – għax, kif għedtilkom, nhar il-Ħamis kelli l-ewwel board meeting magħhom – huwa li kulma jiġi deċiż imur l-ewwel għand id-dipartiment legali tagħhom, u d-dipartiment tal-compliances, eċċ, qabel ma jagħtu risposta. Jiġifieri l-pożizzjoni ta’ ElectroGas mhijiex daqshekk... Li jagħtukom il-minuti blacked out... 

[bookmark: _Hlk87951679]IĊ-CHAIRPERSON:  Sur Fenech, l-unika raġuni għalfejn m’aħniex qed ninsistu għall-istess ħaġa li nsistejna fil-każ ta’ GEM Holdings hija għax fhimt li għadkom kemm iltqajtu nhar il-Ħamis li għadda.  Allura, wara llum, inti jew xi ħadd min-naħa ta’ ElectroGas tridu tgħaddulna dak li tlabnilhom tgħaddulna sabiex aħna nkunu nistgħu nirregolaw ruħna wkoll fil-konfront ta’ ElectroGas.

IS-SUR RAYMOND FENECH: Jien nispera li sa nhar it-Tnejn filgħodu nkun qiegħed f’pożizzjoni li ngħaddi envelope lis-segretarja, li mbagħad hi tkun tista’ tgħaddih lilkom, u intom tikkummentaw fuqhom.

IĊ-CHAIRPERSON: Kollox sew. Grazzi.

IS-SUR RAYMOND FENECH: Jiġifieri nistenna li tikkommunikaw intom.

IĊ-CHAIRPERSON: Le, fuq GEM Holdings tkellimna kif se nagħmlu, u dwar ElectroGas se nistennew mingħandek jew mingħand rappreżentant ta’ ElectroGas.

IS-SUR RAYMOND FENECH: Sewwa. Grazzi.


KONTINWAZZJONI TAL-EŻAMI TAR-RAPPORT TAL-AWDITUR ĠENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD BY ENEMALTA CORPORATION”

IĊ-CHAIRPERSON: Qabel ma nsejħu lix-xhud li għandna għal-lum tajjeb li nagħmlu resumè ta’ x’inhi s-sitwazzjoni. Irrid infakkar li dan il-Kumitat ilu għal diversi ġimgħat jiltaqa’ sabiex jiddiskuti r-rapport tal-Awditur Ġenerali – li bil-paċenzja kollha jkun preżenti, flimkien mal-assistenti tiegħu, għal dawn il-laqgħat – dwar il-proġett ta’ ElectroGas. Infakkar li dan il-Kumitat, kontra l-kumitati l-oħra ta’ dan il-Parlament, huwa ppresedut minn Membru maħtur min-naħa tal-Oppożizzjoni, però l-kompożizzjoni tiegħu hija tali li xorta għandu maġġoranza min-naħa tal-Gvern. Allura, meta jkollna sitwazzjonijiet, bħalma kellna ftit tal-minuti ilu, ikun hemm bżonn il-kunsens ukoll tar-rappreżentanti tan-naħa tal-Gvern biex ċerti passi u miżuri jkunu jistgħu jittieħdu minn dan il-Kumitat. Tiftakru li għal tliet ġimgħat sħaħ l-Onor. Konrad Mizzi, għal xi raġuni jew oħra, ma deherx quddiem dan il-Kumitat, u fl-aħħar laqgħa huwa ġie u beda jagħmel dik li huwa sejjaħ preżentazzjoni orali. Nafu, li skont ir-regolamenti persuna li tittella’ tixhed quddiem dan il-Kumitat għandha dritt li tagħmel preżentazzjoni orali, però l-appell tiegħi u ta’ dan il-Kumitat huwa li filwaqt li din il-preżentazzjoni orali tieħu ż-żmien li għandha bżonn, ma titwalx inutilment. Illum l-Onor. Konrad Mizzi se jkompli jixhed quddiem dan il-Kumitat, u jien nissolleċita lil dan il-Kumitat li kemm jista’ jkun illum nippruvaw inwasslu għat-tmien tal-preżentazzjoni tal-Onor. Konrad Mizzi, biex imbagħad, kif diġà tkellimna f’laqgħat oħra tal-Kumitat, kull Membru tal-Kumitat ikun jista’ jagħmel il-mistoqsijiet tiegħu.

ONOR. GLENN BEDINGFIELD: Sur President, kif għedt inti, huwa d-dritt ta’ kull min jiġi hawnhekk li jagħmel il-preżentazzjoni tiegħu. Iktar ma tintemm malajr il-preżentazzjoni li għandna quddiemna, iktar inkunu nistgħu nibdew nagħmlu l-mistoqsijiet li għandna nagħmlu, però ma naħsibx li għandna nimponu limitu, imma għandna nagħmluha ċara lix-xhud li iktar ma jkun fil-qosor – u anke nappella lilkom biex tinterrompu inqas – iktar inkunu nistgħu neħilsu l-preżentazzjoni malajr.

IĊ-CHAIRPERSON: Nistgħu nsejħu lix-xhud fil-Kamra.

L-Onor. Konrad Mizzi, akkumpanjat mill-Avukat Jean Paul Sammut u l-Avukat Carol Peralta bħala l-assistenti legali tiegħu, daħal fil-Kamra tal-Kumitat.

IĊ-CHAIRPERSON:  Infurmat li hawn xi membri tal-media u l-Kumitat qed jaqbel li dawn jitħallew jidħlu fil-kamra għal ftit minuti.

Onor. Mizzi, inti se tkompli tagħmel is-sottomissjoni orali tiegħek li bdejt il-ġimgħa l-oħra. Infakkrek li għadek bl-istess ġurament tal-ġimgħa l-oħra, liema ġurament nifhem li inti taf xi jfisser; u ċjoè li tgħid is-sewwa, s-sewwa kollu, u xejn inqas mis-sewwa. Naturalment qed nitolbok biex b’mod immedjat tibda d-depożizzjoni tiegħek.  Naturalment nafu x’għedt il-ġimgħa l-oħra u nafu sa fejn wasalt. Aħna lesti nisimgħuk, però ma rridux nisimgħu ripetizzjoni ta’ dak li għedt il-ġimgħa l-oħra.

ONOR. KONRAD MIZZI: Good afternoon. Għall-darb’oħra grazzi tal-istedina. Kif tafu, jien qiegħed hawnhekk bħala ex Ministru u bħala Membru Parlamentari, u aċċettajt li nispjega l-proġett tal-qalba għall-gass mill-heavy fuel oil (HFO), dejjem fil-kuntest tar-rapport li għamel l-Awditur Ġenerali. U llum se nkompli bil-preżentazzjoni orali min-naħa tiegħi. Nispera li din il-laqgħa, anke wara l-kritika li naħseb ilkoll smajtu, tkun iktar kordjali. Ovvjament, Onor. Fenech Adami, bħala Chairman, jekk iżżomm daqsxejn ordni tgħin ħafna għax inkunu nistgħu nibqgħu għaddejjin kemm jista’ jkun b’pass mgħaġġel.

IĊ-CHAIRPERSON:  Tista’ tibda bil-presentation.

ONOR. KONRAD MIZZI: Id-darba l-oħra l-Onor. Aquilina qal li dan mhuwiex an impartial forum. Fine. All well and good. You’re from the Opposition and obviously qed tikkritika l-proġett ta’ dak iż-żmien. M’iniex qed nippretendi li ma jkunx hemm bias, però nippretendi li at least you will be open to persuasion, you will be open to listening to a different point of view, u fejn hemm raġun, hemm raġun, u fejn ma naqblux, ma jimpurtax ma naqblux. Naħseb li dak huwa punt kardinali.

Din id-darba nixtieq niffoka iktar fuq punti tekniċi. Id-darba l-oħra tkellimt dwar il-kuntest tar-rapport tal-Awditur Ġenerali, tkellimt dwar il-ħtieġa li jorħsu l-kontijiet dak iż-żmien minn kif kienu għoljin għal kif naqsu. Tkellimt ftit ukoll dwar l-ambjent u s-saħħa tal-poplu, dwar l-outdated equipment u l-importanza li kellna dak iż-żmien li nagħlqu l-Marsa power station u Delimara 1, li kienu jaħdmu bl-HFO. Tkellimna wkoll dwar is-sitwazzjoni tal-Enemalta, il-credit rating agencies u l-ekonomija. 

Ir-rapport tal-Awditur fih kapitlu sħiħ dwar il-clearance tal-istate aid u l-famuża garanzija, u llum xtaqt li nitkellem dwar din il-garanzija. Dan kollu sar fil-pjan biex naqilbu mill-HFO għal energy mix ta’ gass, interconnector u affarijiet oħrajn. Spjegajt ukoll li dak iż-żmien l-alternattiva li kien ippreżentali s-Segretarju Permanenti tal-Finanzi kienet li l-kontijiet jiżdiedu. Tajjeb li ngħid li dak iż-żmien kien hemm ukoll country specific recommendations dwar Malta fejn jidħol is-settur tal-enerġija, liema recommendations kienu on an annual basis. Kważi every six months il-Kummissjoni Ewropea kienet tgħidilna: oqgħodu attenti għax dan is-settur jekk m’intomx se tieħdu ħsiebu mhux biss se jeffettwa l-kompettitività, imma se jeffettwa lill-pajjiż u lill-finanzi tal-pajjiż ukoll. Elenkajt ukoll il-proċess ta’ kompetizzjoni – jiġifieri m’għandix għalfejn nidħol fih din id-darba – u kkwotajt ukoll xi punti li għamel ir-rapport tal-Awditur Ġenerali dwar li l-proċess kien fair and transparent u dwar l-administrative improvements li setgħu saru. L-Awditur dejjem insista li anke kieku dawk l-affarijiet kienu jitranġaw, xorta waħda l-għażla ma kenitx tinbidel, jiġifieri xorta waħda kienet tintagħżel ElectroGas. Tkellimna wkoll dwar il-proċessi tal-permessi ambjentali, li naħseb li hija xi ħaġa importanti ħafna wkoll għax morna żewġ fora importanti, l-Awtorità tal-Ippjanar u l-Awtorità tal-Ambjent u r-Riżorsi. Ovvjament applikajna mhux biss għad-development u l-planning permit, però anke għall-integrated pollution prevention and control (IPPC) permit, li huwa l-operational permit u li għandu parametri ebsin ħafna f’dak li għandu x’jaqsam mal-ambjent. Dak iż-żmien kulħadd kien ivvota favur ħlief il-Partit Nazzjonalista, li kien ivvota kontra s-saħħa tal-poplu. 

Punt li ma semmejtx id-darba l-oħra huwa li permezz tat-trasformazzjoni tal-Enemalta, f’temp ta’ tliet snin l-istess Enemalta għamlet profitti ta’ madwar €100 miljun, li hija xi ħaġa straordinarja. Dan apparti mill-fatt li traħħsu l-kontijiet b’25%; tajna lura lill-poplu Malti u Għawdxi €560 miljun fi tħarris tal-kontijiet tad-dawl u l-ilma u illum il-ġurnata għadna nibbenefikaw minn dawk it-tariffi orħos. Dan il-proġett fisser li l-prezzijiet baqgħu fissi għal numru ta’ snin – u llum se nitkellem fuq il-fixed price contract u kif dan ġie stabbilit – l-għeluq darba għal dejjem tal-power stations antiki li kienu jniġġsu u jħammġu u li kienu ħolqu mard respiratorju fin-nies li jgħixu fin-nofsinhar ta’ pajjiżna,  it-twaqqigħ taċ-ċumnija ta’ Delimara, prezzijiet orħos u iktar stabbli, energy mix aħjar u iktar flessibilità biex nużaw l-impjanti li huma orħos, sigurtà fil-provvista tal-elettriku, u arja iktar nadifa.  Issa se nkompli billi niddiskuti elementi tar-rapport tal-Awditur li fih 600 paġna, hemm numru ta’ kapitli, u jien se nibda nispjegahom, almenu dawk li huma salient; m’iniex se nidħol fid-dettall dwar kollox imma persważ li fil-mistoqsijiet tagħkom se tagħmlu riferenza għalihom ukoll. 

Ħafna minn dawn il-kunċetti kienu innovattivi u kkumplikati, u xtaqt nirringrazzja lill-Awditur Ġenerali u t-team tiegħu għax-xogħol li għamlu għax dan huwa rapport dettaljat ħafna. It’s no mean feat li tifhem dan il-proġett u l-kumplessitajiet ta’ power purchase, tal-financing,  u tal-istate aid approvals, jiġifieri għamlu biċċa xogħol tajba ħafna, u aħna nilqgħu r-rakkmandazzjonijiet tal-Awditur Ġenerali. Kien hemm areas fejn qbilna magħhom, u kien hemm areas oħrajn fejn forsi qbilna inqas magħhom.

L-ewwel punt li xtaqt nindirizza llum huwa dwar dak li staqsa l-Awditur fir-rapport tiegħu, u ċjoè: Għalfejn morna għal proġett wieħed tal-gass u elettriku? Ma stajniex naqsmu l-proġett fi tnejn? Se setax ikollna proġett għall-gass u proġett ieħor għall-elettriku? L-Awditur, però kien ċar meta qal li kellna bżonn dan il-proġett. Jiġifieri huwa prinċipju fundamentali li rrispettivament minn jekk nagħmlux proġett wieħed jew tnejn, dan il-proġett kien hemm bżonnu. L-Awditur spjega bl-iktar mod ċar li ma stajniex nibqgħu dipendenti fuq l-interconnector, li d-domanda għall-elettriku kienet żdiedet, u li l-impjanti li kellna ma kenux environmentally friendly. Il-policy tagħna, bħala Gvern, dik li tajna lis-Servizz Pubbliku u lill-Bord ta’ Enemalta, bħala political imperatives, kienet li mill-HFO naqilbu għall-gass. U naħseb li din kienet importanti, hekk kif id-domanda kienet żdiedet u kellna peak demand ta’ madwar 450 megawatts (MW). Xtaqt issa nispjega għalfejn morna għal proġett wieħed u integrat tal-elettriku u tal-provvista tal-gass, u fuq kollox xtaqt nispjega għalfejn morna għal outsourcing u daħħalna investiment privat u ma sarx permezz ta’ Enemalta. 

Ovvjament kien hemm l-option li l-Gvern jagħmel dan il-proġett hu u jibni l-power station u l-impjant tal-gass, imma se nispjega għalfejn dak iż-żmien dan ma sarx għax dawn huma punti li staqsa l-Awditur ukoll. Irridu niftakru li Enemalta dak iż-żmien kellha madwar €1 biljun dejn, u apparti dan id-dejn, Enemalta was bleeding money, u allura ovvjament kellha nkwiet kbir u ma setgħetx tiffinanzja proġett bħal dan, jiġifieri ma kentix se tkun kapaċi to raise the financial capital u l-financing biex dan il-proġett iseħħ. Fl-2013, meta aħna ltqajna mal-banek, dawn kienu qalulna li biex ikellmu lil Enemalta riedu almenu jkollhom assigurazzjoni li l-Gvern kien se jagħmel tajjeb għal dak li tagħmel Enemalta, għax Enemalta kienet junk rated u allura ma kenux jafdawha. Jiġifieri kien impossibbli li Enemalta tmur għand il-banek u tgħidilhom li tixtieq tissellef biex tagħmel dan il-proġett,  għax il-banek kienu jgħidulha li b’€1 biljun dejn u b’telf ta’ €100 miljun fis-sena ma setgħux isellfuha għax ma kenitx realiable u ma kellhiex pjan għal turnaround. 

Tajjeb ngħidu wkoll li dak iż-żmien, il-gearing ratio, li huwa r-ratio bejn id-dejn u l-valur ta’ Enemalta, kien straordinarju, jiġifieri Enemalta kellha iktar dejn milli kien il-valur tal-assi tagħha. Immaġinaw, id-dejn ta’ Delimara 1 tal-1989 kien għadu lanqas beda jitħallas, u l-Gvern Nazzjonalista ta’ dak iż-żmien kisser anke l-valur tal-art tal-madwar. Illum il-ġurnata aħna rnexxielna noħolqu apprezzament, u għada pitgħada, ġaladarba ssir ir-riġenerazzjoni tal-Marsa, din iż-żona tassew se tieħu r-ruħ għax m’hemmx impjanti joperaw fuqha. Sfortunatament, fil-bidu tal-2013 lanqas il-Gvern ma seta’ jidħol għal dan il-proġett għax Malta kienet f’accessive deficit procedure. Forsi hawnhekk ikun hawn min jistaqsi:  Allura bilfors is-settur privat ried jagħmlu? U r-risposta tiegħi hija iva għax, kif diġà għedt, Enemalta kellha accessive defecit procedure, li jfisser li bħala Gvern ma stajniex niddejnu iktar, imma ridna bilfors noħolqu l-ġid, nikkreaw formula ekonomika ġdida biex ikollna biżżejjed nifs, id-dejn bħala persentaġġ tal-GDP jibda jinżel, u l-Gvern ikun jista’ jagħmel proġetti ġodda. Jiġifieri fil-prinċipju din hija wkoll raġuni prinċipali għalfejn kellna mmorru għal investiment privat sabiex naqilbu l-provvista tal-enerġija minn waħda bl-HFO għal waħda taħdem bil-gass. 

Kien hemm metodi oħrajn li esplorajna, li kienu jinkludu anke l-option li Enemalta tieħu l-proġett, jew parti minnu, direttament f’idejha, però dan kien se jkun ta’ problema minħabba l-fatt li Enemalta kellha bżonn investiment kapitali qawwi ħafna, u anke għax kienet se tidħol f’riskju tal-operations. Dan apparti l-fatt li Enemalta dak iż-żmien ma kellhiex esperjenza fl-operat tal-liquefied natural gas (LNG). Dan ifisser li Enemalta ma kenitx taf kif tixtri l-gass, kif taħżen il-gass, kif tipproċessa l-gass, kif taqilbu minn liquid format għal format li huwa gassified, u lanqas kif tassigura li ma jkunx hemm ineffiċjenzi. Konna wkoll ħadna in konsiderazzjoni jekk kienx favorevoli li Enemalta tidħol f’kuntratti mas-supplier tal-gass b’mod dirett. Jiġifieri ridna naraw jekk Enemalta kienx jaqblilha li minflok tixtri l-elettriku u l-gass mingħand ElectroGas, jew mingħand min kien jirbaħ il-kuntratt, kienet tixtri l-gass minn post ieħor. Din kienet domanda li anke l-Awditur staqsa, u aħna rajna jekk dan kienx possibbli, però dak iż-żmien fhimna li dan it-tip ta’  kuntratt seta’ jiddistabilizza d-dynamics tar-risk allocation. B’din it-tip ta’ tranżazzjoni aħna ma xtrajniex l-impjant imma bdejna nixtru l-elettriku u l-gass. Kieku għamilna hekk kien isir sempliċi tolling agreement, fejn lil ElectroGas konna nħallsuha biss talli ddawwar il-magna. Fhimna wkoll li f’dan ix-xenarju Enemalta tkun qed tieħu riskju biex tipprovdi l-gass għal ElectroGas u għal impjanti oħra wkoll, minkejja l-fatt li Enemalta xorta tkun qiegħda tħallas għall-infrastruttura ta’ ElectroGas u l-availability payments. Jiġifieri jekk ikollna żewġ suppliers u l-gass ma jkunx available, xorta trid tħallas lil ElectroGas tal-impjant.  Allura iktar kien jaqbel li jkollna entità waħda li tieħu r-riskju hi. U f’dan il-każ partikolari, jekk ElectroGas ma jkollhiex is-supply tal-gass, aħna ma nħallsux tal-elettriku, anzi tħallas il-penali hi. Aħna fhimna wkoll li dawn ix-xenarji ridna nevitawhom kemm jista’ jkun, speċjalment minħabba l-fatt li f’dak il-perjodu ta’ żmien Enemalta ma kellhiex esperjenza biex tamministra dawn it-tip ta’ kuntratti. Aktar ‘il quddiem nispjega wkoll kif forsi għad jasal iż-żmien li l-kuntratti jevolvu b’tali mod li Enemalta tkun tista’ tamministra dawn is-servizzi. Fil-fatt  fil-kuntratt għandna tliet perjodi; il-perjodu ta’ fixed price contract fejn il-prezz tal-gass huwa fiss, il-perjodu fejn il-prezz huwa indexed mal-prezz taż-żejt, u ElectroGas xorta waħda huma marbutin li jipprovdulna s-supply tal-gass, u l-perjodu fejn Enemalta għandha l-għażla minn year ten ‘il quddiem li jew tixtri l-gass hi, jew tqabbad lil ElectroGas, jew jekk Alla jrid ikollna wkoll il-pipeline tal-gass. 
Kieku morna għal żewġ proġetti separati l-operaturi xorta ma kellhomx fejn jaħżnu l-gass għax dak iż-żmien ma kellniex tankijiet tal-gass, ma kellniex floating storage unit (FSU), ma kellniex jetty u pipeline to shore, u għalhekk kellna bżonn proġett wieħed. Apparti minn dan kollu l-kordinazzjoni bejn il-partijiet u l-operaturi differenti kienet tiżdied u l-proċess kien jiġi kkumplikat wisq. Apparti minn hekk, wieħed ma jistax iqabbel lil Malta – u dan huwa importanti wkoll fil-kuntest tar-rapport tal-Awditur – ma’ pajjiżi ikbar għax, kif kulħadd jaf, fl-Ewropa s-suppliers tal-gass għandhom swieq differenti u għandhom ħafna klijenti, mentri f’Malta, jekk għandek supplier tal-gass, lil Enemalta biss jista’ jbigħ, ma jistax ibigħ lil terzi. Infakkru li d-dinamika tas-suq dak iż-żmien kienet, u għadha wkoll, permezz ta’ deroga li kien applika għaliha l-Partit Nazzjonalista, li l-Enemalta tkun l-uniku operatur fis-supply tal-elettriku. Aħna, min-naħa tagħna, ftaħna l-generation market u llum il-ġurnata għandna aktar minn erba’ operaturi: ElectroGas, Shanghai Electric Power, Enemalta itself, l-interconnector u s-sorsi rinovabbli wkoll. Minħabba d-dinamika tas-suq f’pajjiż bħal Malta r-riskji kummerċjali fil-ħażna u provvista tal-gass huwa kbir ħafna, filwaqt li r-riskju fil-ġenerazzjoni tal-elettriku huwa faċli.  Huwa faċli li tħaddem magni, anke l-Gvern Nazzjonalista kien kapaċi jagħmel l-impjant tal-Burmeister & Wain Scandinavian Contractor (BWSC). Il-kumplikazzjoni kienet biex iġġib il-gass, tamministra l-loġistika tiegħu, and from liquid form iġġibu into gassified form. Għaldaqstant ma setax ikollok kuntratt wieħed li huwa riskjuż ħafna u l-ieħor li m’għandux riskju. Il-blended risk kien wieħed li jagħmel sens għas-suq biex jieħu dawn ir-riskji. Għaldaqstant żewġ kuntratti ma kenux jagħmlu sens, għax sakemm Enemalta ma kenitx lesta terfa’ ċerti riskji, ma konniex insibu operatur tal-gass, iżda konna nsibu ħafna kumpaniji li kienu kapaċi jagħmlu l-impjanti tal-power station, kif fil-fatt kien kapaċi jagħmel il-Partit Nazzjonalista meta sab il-kuntrattur ta’ BWSC fuq il-Yellow Pages. Dan ma kienx jagħmel sens, u għalhekk għażilna proġett wieħed, fejn Enemalta ma terfax il-commercial risks u l-operator ikollu taħlita bbilanċjata tar-riskju tal-proġett. U hawnhekk xtaqt nidħol ukoll fuq l-aspett ta’ kontabilità. 

Bil-kuntratti li saru u l-mudell kif inħadem, Enemalta għandha punt wieħed ta’ kontabilità minħabba l-fatt li l-kumpanija ElectroGas assumiet ir-responsabilità kollha tar-riskji fl-operat ta’ dan il-kuntratt.  Proġett integrat tefa’ ħafna mir-riskji fuq is-settur privat u ma ħadithomx  Enemalta, u ma kellniex cost overruns li assorba l-Gvern. Kien hemm cost overruns fil-proġett imma dan assorbewh ElectroGas, u l-kuntratti ta’ Enemalta ma nbidlu xejn. Fil-fatt, il-proġett sewa madwar €0.5 biljun, li għalkemm huwa ferm aktar milli kien stmat, li ġara huwa li r-rate of return, jiġifieri l-qligħ, ta’ ElectroGas naqas u l-poplu Malti ma ħariġx il-flus għall-cost overruns. Dan bil-kontra ta’ dak li ġara fil-każ ta’ Mater Dei fejn il-cost overruns kienu żdiedu by a multiple of six, jiġifieri sitt darbiet aktar milli kien stmat.

Ma kellniex ukoll ir-riskju tas-supply of gas. Illum il-ġurnata l-poplu Malti u Għawdxi jifhimni meta jħares lejn Spanja, l-Italja, l-Ingilterra, Franza, u anke Central Europe.  U għadna ma rajniex  problemi ġodda li din is-sena jaf ikun hemm anke fl-Ukraina fejn jekk ma jkunx hemm supply ta’ gass fix-xitwa jkollok problema għax il-prezz tal-elettriku miż-żejt u mill-interconnector jisplodi u ma jkollokx prezz alterattiv. 

Tajjeb ngħid ukoll li r-riskju tal-hedging u tal-pricing m’għamlitux Enemalta, jiġifieri r-riskju tal-hedging – u fuq dan se nitkellmu aktar tard – ġarritu l-kumpanija ElectroGas. Aħna għandna agreement tas-supply tal-gass ma’ ElectroGas, m’għandniex agreement mal-Istate Oil Company of Azerbaijan Republic (SOCAR), jew ma’ Shell. Aħna nafu biss lil ElectroGas u m’aħniex qegħdin noħorġu flus għall-margining jew telf li nistgħu nagħmlu mill-hedging. Apparti dan, l-availability tal-impjant huwa wkoll ir-responsabilità tal-operatur privat, jiġifieri jekk l-impjant ikollu problema, dik mhijiex problema tagħna, u l-kumpanija mhux talli ma titħallasx, talli trid tħallas il-multi għalih. 

L-istess fil-każ tar-regass operations.  Jekk dawn ma jkunux qegħdin joperaw, il-multi jridu jħallsuhom ElectroGas ukoll. Dawn kienu punti li ħadna pariri dwarhom mingħand kumpaniji bħal Clifford Chance u Oxera fejn is-suġġerimenti tal-avukati, tal-ekonomisti, u ta’ esperti tal-enerġija kienu importanti biex kellna proġett li jagħmel sens u li sejjer tajjeb. 

Ladarba issa fhimna l-punt importanti li qajjem l-Awditur ta’ jekk kellux isir proġett wieħed jew jekk il-proġett kellux jinqasam fi tnejn jew tlieta, u għalfejn il-proġett m’għamlitux Enemalta iżda għamlu s-settur privat, xtaqt insemmi l-punt ta’ għalfejn morna for an FSU, it-tanker tal-gass, meta qabel l-elezzjoni konna tkellimna  fuq onshore tanks. L-Awditur staqsa dwar dan u hemm chapter interessanti u analiżi interessati dwar dan ukoll. 
IĊ-CHAIRPERSON: Onorevoli, x’qal l-Awditur nafu, m’għandekx għalfejn terġa’ tirrepeti x’qal.  Inti trid tgħidilna x’tgħid inti fuq dak li qal l-Awditur. 

ONOR. KONRAD MIZZI: Hekk qed nagħmel jien, imma rrid ngħidu fil-kuntest, Onor. Fenech Adami.  Daqsxejn paċenzja!  Żewġ kelmiet hemm fin-nofs. 

Xtaqt naqleb għall-punt tal-FSU li l-Partit Nazzjonalista dak iż-żmien kien għamel kruċjata sħiħa fuqu, u saru wkoll complaints dwaru mal-European Commission, liema complaints ġew miċħuda. Saru l-istudji kollha ambjentali u ta’ safety, ġie hawnhekk il-Prof. Papadakis, flimkien ma’ professuri oħra esperti dwar din il-materja, u kulħadd kellu l-opportunità li jagħmlilhom id-domandi. Forsi anke intom, bħala Kumitat, titolbu lil dawn l-esperti jiġu hawnhekk biex tistaqsuhom dwar dan. Ma ninsewx, però, li meta tlajna fil-gvern, lili kienu tawni dokument, li kien tħejja mill-Partit Nazzjonalista fil-gvern, fejn fih kien hemm li waħda mill-options li kienu qegħdin jikkunsidraw kienet fil-fatt a floating storage and regassification unit (FSRU), li huwa ftit differenti minn dak li għamilna Delimara għax ir-regassification unit ikun fuq il-vapur mhux onshore.  Din il-proposta nsewha meta kkritikaw it-tanker tal-gass!  Nista’ ngħid li meta aħna ħarisna lejn l-options, ħarisna wkoll lejn din l-option ladarba rajna li l-Gvern Nazzjonalista kellu study fuqha, però ma stajniex immorru għal din l-option għax dak iż-żmien kienet għadha experimental technology u l-ispejjeż tagħha kienu madwar €0.5 biljun, jiġifieri ma kenitx affordable, kien hemm eżempju wieħed biss li kien operational kif suppost, li kien f’Livorno, liema proġett kien dam 10 snin biex jitlesta, u aħna ovvjament kellna timelines ħalli nkunu nistgħu nraħħsu l-kontijiet tad-dawl, nagħlqu l-power stations li jħammġu, u nagħmlu t-turnaround ta’ Enemalta. Ġewwa l-Italja, dan il-famuż FSRU kien jipprovdi wkoll 4% tal-gass meħtieġ għall-Italja, jiġifieri ma kienx kritiku għall-Italja, mentri għal Malta aħna kellna bżonn xi ħaġa aktar reliable għax għalina this was a main source of supply. Jekk jinqata’ l-interconnector ma jkollna xejn ħlief il-gass plant u s-solar panels, li jaħdmu biss filgħodu. Għaldaqstant ma ridniex nagħmlu proġett esperimentali bi spejjeż kbar u b’dewmien kbir u li jaf jirriskja li l-pajjiż ikun bla dawl.  U kien  għalhekk li ddeċidejna li naqtgħu barra din l-option. 

Meta ħarisna lejn it-tankijiet fuq l-art, rajna l-punti kollha dwar din il-materja. Rajna kif FSU jista’ jkun ferm aħjar għall-pajjiż minħabba l-fatt li ma kellniex għalfejn nagħmlu permanent structure mal-art, li allura kien ifisser li meta niddeċiedu li naqilbu mil-LNG għall-pipeline tal-gass, kif kien il-pjan tagħna fl-2013 u li mill-ewwel tellaqnih in motion – fil-fatt il-kuntratt tal-gass kellu a number of exit options anke qabel u wara year five sabiex inkunu nistgħu noħorġu minnu biex naqilbu għall-pipeline – kulma kellu jsir huwa li l-vapur jitlaq mill-port u l-pipeline jkun operational. U s-soluzzjoni kienet tkun waħda  temporanja, mhux permanenti. 

Punt ieħor kien li kien aktar safe mit-tankijiet fuq l-art għax id-distanza mill-impjant kienet ferm aktar, u biex isiru t-tankijiet wieħed ried ineħħi muntanja ta’ terrapien li hemm f’Delimara – kulħadd jista’ jara li hemmhekk hemm two high hills ta’ terrapien ta’ żmien meta nbniet Delimara 1 – li l-esperti qalulna li seta’ joħloq displacement fuq l-art tal-madwar u dan kien joħolqilna ħafna nkwiet għax hemmhekk kellna l-impjanti li qed joperaw u ma ridniex noħolqu displacements. Għaldaqstant we ruled out it-tankijiet fuq l-art. 

L-FSU u l-aspetti tiegħu saru wara diskussjonijiet at length mal-għaqdiet lokali u ambjentali, u mal-awtoritajiet kollha, u l-proċess ambjentali u ta’ permessi sar b’mod parallel mal-proċess kompetittiv – u dwar dan se nitkellem ukoll – u l-Awditur faħħar il-fatt li waqt li konna għaddejjin bit-tendering process, konna għaddejjin ukoll, in parallel, bl-istudji meħtieġa biex il-proċess isir ħalli napplikaw għall-permess u għaldaqstant ma ħlejniex ħin biex il-proċess isir u ż-żewġ proċessi saru in parallel. 

Tajjeb ngħid li r-risk assessment processes li saru kienu dettaljati ħafna, ġibna esperti internazzjonali, saru risk assessments għad-development permit kif ukoll għall-famuż IPPC permit, jiġifieri għall-operational permits. Quddiem il-bordijiet tal-ambjent, tas-safety, u tal-ippjanar l-esperti ġġustifikaw l-aħjar għażla tagħna, kienet ċara li l-esperti kollha kienu qablu ma’ din l-għażla u jien nistedinkom li tikkunsidraw li tibagħtu għal dawn l-esperti u tistaqsuhom liema kienet l-aħjar għażla. Irrid ngħid li dak iż-żmien ħarisna wkoll lejn din l-option biex inkunu f’pożizzjoni li naqilbu għall-pipeline tal-gass fl-aktar perjodu qasir possibbli. Back in October 2013, meta kont Ministru għall-enerġija, il-proġett ta’ Malta għall-pipeline tal-gass kien approvat bħala a project of common interest mill-Kummissjoni Ewropea u mill-ewwel tlaqna b’bilateral talks mal-ministeri Taljani responsabbli mill-ekonomija, mill-ambjent u mill-enerġija.  Ħafna minn dawn il-laqgħat saru sa Frar 2015.  F’April 2015, tellaqna wkoll feasibility studies għall-pipeline tal-gass, u ħriġna wkoll b’rough route tal-pipeline u l-istudji kollha li riedu jsiru biex nimplimentaw pipeline tal-gass. 

F’Novembru 2015, il-European Commission għal darb’oħra reġgħet ikkonfemrat il-proġett bħala a project of common interest u qabbadna kumpanija Belġjana li għamlet il-preparatory studies għar-rotta u għall-engineering designs. F’Ottubru 2016 saru l-core sampling studies f’Delimara biex niddeterminaw kif il-foundations tal-peninsula were going to withstand the pipeline u naraw ukoll x’investiment u infrastruttura riedu jsiru hemmhekk. 

F’Diċembru 2016 bdejna diskussjonijiet bilaterali mal-Gvern Taljan u mar-Regione di Sicilia fejn kien beda l-permitting  process, u f’Mejju ta’ dik is-sena kellna wkoll laqgħa f’Palermo biex niftiehmu fuq il-modus operandi. Il-meetings kienu ddeterminaw li l-optimal landing point għall-pipeline kien f’Gela għax il-pressure tal-gass hemmhekk kien tajjeb u l-konnettività kienet tkun tajba wkoll biex inqabdu l-pipeline ma’ European networks oħrajn, u allura, ladarba l-pipeline jiġi mplimentat kien ikollna l-option li nixtru l-gass minn fejn irridu fl-Ewropa. Fil-fatt, permezz tal-istudju, l-pipeline kien sar ta’ 22 inch – però m’iniex ċert mid-daqs – biex ikollna biżżejjed gass, mhux biss għall-elettriku imma anke jekk fil-futur inkunu rridu nużaw il-gass for combined heat and power (CHP) plants, għall-heating, u anke għas-settur tat-trasport. 

Il-pipeline kien iddeterminat li se jkun madwar 160 kilometru fit-tul, li 152 kilometru minnhom kienu se jsiru taħt l-art, and the deepest point kienet se tkun ta’ 160 metru, jiġifieri kien se jkollok kumplessitajiet tal-engineering qawwija u kien se jkollna capacity li nġibu Malta up to 2 billion cubic metres fis-sena. Ovvjament il-volum ikun ikbar għax il-gass ma jkunx likwidu imma jkun diġà f’forma naturali. Tajjeb ngħid ukoll li dan kien għaddej in parallel ma’ proġetti oħrajn. 

Xi ħaġa oħra li jitkellem dwarha l-Awditur fir-rapport tiegħu – fil-fatt hemm section sħiħa dwarha – hija l-preparatory works u l-preparatory reports li saru biex ikun jista’ jsir dan il-proġett.  Hemm chapter sħiħ dwar dan fir-rapport tal-Awditur li fih l-Awditur jgħid li Enemalta għamlet tajjeb li ppreparat dan ix-xogħol minn qabel, u nispjega għalfejn. L-ewwel ħaġa li għamilna aħna qabel il-proċess kompetittiv kien li ssettjajna kumpanija ġdida, mingħalija kien jisimha Malta Gas and Power Limited, li bdiet tagħmel l-istudji neċessarji u tapplika għall-permessi. Din il-kumpanija tajniha d-deed tal-art biex għada pitgħada tkun tista’ ddaħħal lis-settur privat fiha, u applikat għall-berthing rights ma’ Transport Malta u ġabithom. Saru madwar 20 rapport minn din il-kumpanija, u ladarba l-proċess kompetittiv jintrebaħ – u ntrebaħ minn ElectroGas – min jirbaħ kellu jixtri din il-kumpanija mingħand Enemalta. Fil-fatt ElectroGas ħallsu €30 miljun għal din il-kumpanija. 

Tajjeb ngħidu li dak iż-żmien Enemalta kienet fi stat finanzjarju diżastruż, u mingħajr interventi innovattivi ma setgħetx traħħas il-kontijiet tad-dawl u l-ilma; kellha bilfors timplimenta dan il-proġett biex tagħmel dan. Għaldaqstant, ħriġna bil-kunċett innovattiv li min jirbaħ il-kompetizzjoni ried iħallas €30 miljun għall-kumpanija ġdida li Enemalta ħolqot u li diġà kienet applikat għall-permessi u għax-xogħol meħtieġ. B’dan l-ewwel tranche ta’ fondi stajna mmorru b’wiċċna minn quddiem quddiem il-poplu Malti u Għawdxi, u fil-Baġit għall-2014 ħabbarna li se nraħħsu l-kontijiet tad-dawl.  Fil-fatt f’Marzu 2014 raħħasna l-ewwel tranche ta’ tariffi għall-familji Maltin u Għawdxin bi €30 miljun, u l-impatt beda jinħass mill-ewwel. 

ONOR. RYAN CALLUS: Ftit inqas minn kemm kien ħfirtilhom taxxa! 

ONOR. KONRAD MIZZI: Din kienet is-soluzzjoni innovattiva ħafna li tat nifs lill-familji Maltin u Għawdxin li permezz tagħha raħħasna l-kontijiet malajr allavolja Enemalta ma kellhiex cashflow u tajna nifs lil Enemalta bil-cashflow. Is-sena ta’ wara, wara li avvanzajna bil-proġett, u wara li għamilna katina ta’ transformation project – u hawnhekk xtaqt infaħħar liċ-chairman, lis-CEO, u lit-team straordinarju ta’ Enemalta ta’ dak iż-żmien li għamel xogħol straordinarju – u bit-turnaround li sar, tana l-abilità li nitfgħu aktar cash lill-pubbliku Malti u raħħasna wkoll il-kontijiet għan-negozji, dak li Lawrence Gonzi kien qalilna li kien impossibbli li nagħmlu, bi €80 miljun.  Issa se naqleb għal topic ieħor importanti, li huwa s-security of supply agreement (SSA) u l-famuża garanzija temporanja. 

Lanqas naf x’ma nqalax u x’ma għedniex dwar il-garanzija temporanja, u għalhekk l-Awditur għamel chapter sħiħ jitkellem dwar dan. Xtaqt l-ewwel ngħaddi għall-kummenti li saru dwar l-SSA u l-garanzija bankarja, xi ħaġa li l-Partit Nazzjonalista baqa’ jħawwad u jipprova jagħmel minn kollox biex il-Kummissjoni Ewropea ma tapprovax dan il-proġett, għax kienu jafu li jekk il-proġett ma jiġix approvat, il-kontijiet ma setgħux jitraħħsu. 

Filwaqt li s-sitwazzjoni ta’ Enemalta fl-2013 kienet diżastruża, il-Gvern xtaq jevita li joħroġ garanzija permanenti, u għalhekk ħriġna bil-kunċett innovattiv tal-SSA; fil-fatt anke għall-Kumissjoni Ewropea kien kunċett ġdid. Kieku ħriġna garanzija permanenti u għedna hekk fit-tender process mill-bidu nett, kieku llum il-poplu Malti u Għawdxi għadu qed jagħti… 

ONOR. RYAN CALLUS:  Hekk kien jonqos tagħmel!

ONOR. KONRAD MIZZI:  Intom hekk għamiltu.  Meta kien ġie privatizzat il-freeport, il-Gvern ta’ dak iż-żmien kien ħa l-għadma u l-privat ħa l-laħma, għax il-€250 miljun dejn li kellu l-freeport żammu l-Gvern, u sal-ġurnata tal-lum il-Gvern… 

IĊ-CHAIRPERSON: F’dan il-każ, min ħadha l-laħma? 

ONOR. KAROL AQUILINA:  Tivvinta minn żniedek qiegħed!

ONOR. KONRAD MIZZI: F’dan il-każ l-laħma ħadha l-poplu Malti u Għawdxi għax raħħasna l-kontijiet tad-dawl u l-ilma... 

ONOR. KAROL AQUILINA: Ħadtha inti l-Panama imma! 

ONOR. KONRAD MIZZI: ...mentri fil-każ tal-Freeport Corporation, jekk tiftħu l-estimi li jiġu ppreżentati ta’ kull sena mal-baġit issibu vote item – qabel kien fil-vot tal-Ministeru għat-Turiżmu, imma naħseb li llum qiegħed taħt il-vot tal-Ministeru għall-Ekonomija –...  

ONOR. RYAN CALLUS: Għax għandna ħafna Ministri issa!

ONOR. KONRAD MIZZI: ...li huwa ddedikat għar-refinancing of the loan tal-freeport, u kull sena l-Gvern jonfoq madwar €25 miljun, mhux fuq l-iskejjel, mhux fuq learning support assistants, u lanqas fuq is-salarji għat-teachers, imma biex iħallas l-interessi biss. 

ONOR. KAROL AQUILINA: ...fil-Panama għalik u biex iħallaslek il-mara; biex iħallas lil Sai Mizzi. 

ONOR. KONRAD MIZZI: U għadna lanqas bdejna nħallsu l-principle. 

ONOR. RYAN CALLUS: Għal dak li nsteraq! 

ONOR. KONRAD MIZZI: Sur Ryan Callus u Dr Karol Aquilina, agħtuni ċans nispiċċa!  

ONOR. RYAN CALLUS: Meta tgħid affarijiet li mhumiex veri bilfors irrid nintervjeni. 

ONOR. KONRAD MIZZI: Le, hija verità. Fil-kas inġibu Budget Speech issa, insibu l-line item u nurikom l-ammont ta’ flus li għadna nħallsu sal-lum. 

ONOR. KAROL AQUILINA: Kompli fuq il-Panama, irrid ngħid fuq...  

ONOR. KONRAD MIZZI: Illum il-ġurnata l-freeport huwa pprivatizzat, hemm operator tajjeb, CMA CGM, imma l-Gvern… 

IĊ-CHAIRPERSON: Għax dawn kienu fil-mistjier mhux bħall-Vitals. Il-freeport xtratu kumpanija li timmaniġġja l-vapuri. 

ONOR. KONRAD MIZZI: Issa jkollna ċans nitkellmu dwar dak u dwar kollox. 

IĊ-CHAIRPERSON: Looking forward. 

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Ejjew inkunu ċivili, sinjuri. 

ONOR. RYAN CALLUS: Ċivili ħafna qegħdin s’issa. S’issa sejrin tajjeb. 

ONOR. KONRAD MIZZI: Il-verità hi li Gvern Nazzjonalista għamel dejn ta’ €250 miljun biex ipprivatizza l-freeport, żammu hu u lilhom tahom biss il-qligħ u aħna sal-lum għadna nħallsu l-interessi. Aħna għedna li minflok garanzija se nagħmlu SSA, li mhuwiex garanzija permanenti.  Issa ħalli nispjega aktar kif ħriġna b’dan il-kunċett innovattiv għax ikun hemm ħafna li jistaqsu x’inhu dan l-SSA.

Irrid ngħid li kellna diskussjonijiet li damu għaddejjin aktar minn 18-il xahar mal-Kummissjoni Ewropea dwar dan. Il-ftehim dwar is-sigurtà tal-provvista tal-gass huwa mfassal bħala tripartite agreement, jiġifieri agreement bejn tliet parties: il-Gvern, Enemalta u ElectroGas. Dan jipprovdi għal jekk tinqala’ xi ċirkostanza li tkun kapaċi twassal biex dawn l-agreements jiġu tterminati għall-provvista tal-gass għall-elettriku, jew fil-każ li Enemalta ma tkunx tista’ tkompli takkwista d-dawl għax forsi finanzjarjament ma tkunx kapaċi tiffinanzja s-sitwazzjoni dak iż-żmien. Tiftakru li fl-2013 Enemalta kienet għarkopptejha. F’dan il-każ, il-Gvern ikun jista’ jidħol fiż-żarbun ta’ Enemalta, joħroġ il-kontijiet hu, jikkrea kumpanija ġdida u jibqa’ jipprovdi l-elettriku lill-poplu Malti u Għawdxi. Għall-kuntrarju ta’ garanzija permanenti,  bħalma sar fil-Freeport Corporation u bħalma kien isir lil Enemalta dak iż-żmien – għax dak iż-żmien Enemalta kienet tissellef biss minħabba l-garanziji tal-Gvern, u aħna dawn neħħejnihom wara l-2014/2015 meta daħlu Shanghai Electric Power, jiġifieri dak ir-riskju kien fuq il-poplu Malti u Għawdxi, fuq uliedna – l-SSA ma jassumix l-obbligi biss. Hemm obbligi, mela le, imma l-Gvern jingħata wkoll drittijiet, liema drittijiet huma importanti ħafna għall-poplu Malti u Għawdxi. Għalhekk dan il-mekkaniżmu jipprovdi għal intervent mill-Gvern fil-każ li l-provvista bla interruzzjoni tal-enerġija u l-gass għall-gżejjer Maltin tkun ippreġudikata.  Jekk tinqala’ xi ħaġa lil ElectroGas u ma jkunux jistgħu jipprovdu l-gass, xorta hemm l-obbligu li l-gass jiġi pprovdut, through third party suppliers. Dan kien kunċett ġdid li ma jkollux il-piż ta’ garanzija permanenti jew liability, għax il-garanzija, kif tafu, hija contingent liability, kif dejjem jikkwantifikawhielna Standard & Poor’s, Moody’s, Fitch u kulħadd. Dwar dan, Enemalta kkomunikat mal-bidders kollha, għalkemm l-Awditur qalilna li forsi stajna konna aktar ċari fil-bidu nett during the stage of the expression of interest. 

ONOR. RYAN CALLUS: Ftit aktar ċari stajtu tkunu! 

ONOR. KONRAD MIZZI: Dwar l-expression of interest kellna mistoqsijiet mingħand il-consortia… 

IĊ-CHAIRPERSON: Wara li ġew eliminati numru ta’ bidders. 

ONOR. KONRAD MIZZI: Le, qabel, meta kien għad hemm 18-il bidder. Dak huwa punt importanti li semmih ukoll l-Awditur, jiġifieri importanti li taqra r-rapport, Onor. Fenech Adami. 

IĊ-CHAIRPERSON: Qal bil-kontra ta’ dak li qed tgħid inti. 

ONOR. KAROL AQUILINA: Naħseb li qara xi rapport ieħor! 

ONOR. RYAN CALLUS: Ikkwotalna fejn trid. 

IĊ-CHAIRPERSON: Wara li ġew eliminati l-bidders, imbagħad inbidlu t-termini tal-kuntratt. 

ONOR. KONRAD MIZZI: No, ma nbidel xejn. 

IĊ-CHAIRPERSON: Issa niġu għaliha, tinkwetax. 

ONOR. KONRAD MIZZI: Fil-fatt kien hemm clarification…

ONOR. RYAN CALLUS:  Ikkwotalna mir-rapport. 

IĊ-CHAIRPERSON: L-Awditur jgħid ukoll li ġew aġevolati l-ElectroGas b’dak il-pass. 

ONOR. KONRAD MIZZI: No, mhux il-każ. 

ONOR. RYAN CALLUS: Issa nsibuha għax it’s written black on white. 

ONOR. KONRAD MIZZI: Sur Callus, nistgħu nduru paġna paġna r-rapport kollu. 

ONR. RYAN CALLUS: My pleasure, basta tibqa’ tiġi hawnhekk. 

ONOR. KONRAD MIZZI: Iva, niġi.

IĊ-CHAIRPERSON: Infakkrek li ma tistax ma tgħidx il-verità.

ONOR. KONRAD MIZZI: Jien dejjem ngħid il-verità. 

ONOR. KAROL AQUILINA: Qiegħed taħt ġurament. 

ONOR. KONRAD MIZZI: Dak iż-żmien saret clarification, u l-Unjoni Ewropea kienet staqsietna dwar dan u kienet ġiet iċċarata, fejn il-bidders staqsewna jekk aħniex se nagħtu xi forma ta’ garanzija, u Enemalta qaltilhom – ovvjament daret fuqna bħala Gvern – li kienet se tiġi kkunsidrata, u li during the request for proposals (RFP) stage kienet se tkun ċara dwar dan.  Dak iż-żmien konna qegħdin nippruvaw nagħmlu l-market testing biex naraw nistgħux nevitaw il-garanzija at all costs.  Jiġifieri bdejna b’kulħadd jgħidilna li rridu nagħtu garanzija permanenti, imma aħna ma ridnihiex, ġejna għas-soluzzjoni tal-SSA, u bdejna nittestjaw kemm nistgħu nagħmlu diluting ta’ dan l-SSA għall-benefiċċju tal-poplu Malti u Għawdxi. U allura l-market test huwa punt fundamentali. 

Biex dan seta’ jseħħ, ma stajniex naqbdu napprovawh aħna. Aħna morna quddiem l-iState Aid Monitoring Board hawn Malta, però għalkemm ħafna proġetti jiġu approvati mill-iState Aid Monitoring Board, fi proġett ta’ din il-portata trid legal certainty. L-iState Aid Monitoring Board jista’ jagħtik opinjoni, però din l-opinjoni xorta tista’ tiġi challenged legally, mentri jekk tmur għand il-Kummissjoni Ewropea and you formally notify, u l-Kummissjoni Ewropea tapprovalek dak li tlabt, allura jkollok legal certainty u minn dak il-mument ’il quddiem… 

ONOR. RYAN CALLUS: Damet ftit biex approvatu hux?  Damet 18-il xahar. 

ONOR. KONRAD MIZZI: 18 months huwa żmien normali għal process bħal dan. 

ONOR. RYAN CALLUS: Forsi ddum inqas tispjega int illum. 

ONOR. KONRAD MIZZI: M’għandix għalfejn indum 18-il xahar jien, imma niġi hawnhekk kemm hemm bżonn. 

ONOR. RYAN CALLUS: Forsi nagħmlu 18 days minflok! 

ONOR. KONRAD MIZZI: Il-Kummissjoni Ewropea tat legal certainty u issa ħadd ma jista’ jisfida dak il-kuntratt, la pajjiż ieħor, la competitor, la l-Oppożizzjoni, u lanqas ħadd. Il-kuntratt qiegħed hemmhekk, huwa approvat u ma jistax jiġi challenged, jiġifieri għandna dak li jgħidulu legal certainty. Biex dan seta’ jseħħ, kellna bżonn bilfors immorru għand il-Kummissjoni Ewroepa u, iva, Onor. Callus, il-Kummissjoni Ewropea kellha bżonn iż-żmien biex tagħmel l-analiżi tagħha, u min-naħa tagħna kellna bżonn infasslu mekkaniżmu li huwa innovattiv u li jaħdem fil-kuntest tar-regoli u konformi mal-Ewropa. Din kienet xi ħaġa kkumplikata ħafna, u grazzi għall-ħsieb innovattiv tal-lum, filwaqt li pajjiżi oħra m’għandhomx security of supply, il-poplu Malti u Għawdxi għandu security of supply.  Mhux talli hekk, talli l-Enemalta – fl-2018 użata żgur però din is-sena ma nafx użathiex għax m’għandix informazzjoni – għandha l-upward flexibilities li tista’… 

ONOR. RYAN CALLUS: Mela ma żammewkx infurmat? 

ONOR. KONRAD MIZZI: Sur Callus, tista’ tagħmel mistoqsija parlamentari jekk trid. 

ONOR. RYAN CALLUS: Aħna nagħmlu mistoqsijiet parlamentari, imma jridu jiġu mwieġba. Forsi tgħidilna inti hawnhekk dak li l-Ministru ma tgħidilniex. 

ONOR. KONRAD MIZZI: Li nista’ ngħidlek jien huwa li l-kuntratt jagħti flessibilità ta’ 2 million MMBtus upward and downward flexibility li kull sena tinfurmahom…

ONOR. RYAN CALLUS: Se ġġibhielna din il-biċċa?  Għax din il-biċċa kienet mgħottijja meta ngħatajna l-kuntratt.

ONOR. KONRAD MIZZI: Din isemmiha l-Awditur ukoll. Kulma qed insemmi huwa riferut mill-Awditur. 

ONOR. RYAN CALLUS: M’intix tgħid fejn.

ONOR. KONRAD MIZZI: Jekk ikollna ċans induruh kollu jekk trid. Għandna upward flexibility ta’ 2 million MMBtus ta’ gass, li nistgħu nnaqqsuh jew jiżdied, u dan irid isir sa Settembru jew Ottubru. Illum il-ġurnata, grazzi għal dawn il-mechanisms, il-pajjiż għandu l-gass, filwaqt li pajjiżi oħra li jixtru spot illum jgħidulhom li m’għandhomx gass. Illum naħseb li Enemalta tixtieq tixtri iktar gass. Kieku għandha ċ-ċans tixtri… 

ONOR. RYAN CALLUS: Kollha mingħand SOCAR jixtru l-pajjiżi oħra! 

IĊ-CHAIRPERSON: Kien hawn xi ħadd sar Ministru bis-saħħa tal-mechanisms! 

ONOR. ALEX MUSCAT: Kumment ikoniku. 

ONOR. RYAN CALLUS: U ejja!  Ċajta. 

ONOR. KONRAD MIZZI: L-Awditur semma wkoll li forsi stajna ngħaġġlu aktar – anke s-Sur Callus qalilna – fin-notifika tagħna mal-Kummissjoni Ewropea.  Iżda dan kellu bżonn il-ħin.  Aħna morna għand il-Kummissjoni Ewropea u wrejniha l-SSA, imma l-European Commission mhux hekk taħdem. Il-Competition Directorate tal-Kummissjoni qaltilna li mhux l-SSA riedu jaraw imma riedu jaraw kollox, u l-ewwel nett riedu jaraw jekk kienx hemm bżonn ta’ dan il-proġett, u wara analiżi qalulna li kien hemm bżonnu. Staqsewna wkoll jekk ħarisniex lejn options oħra, riedu jaraw ukoll l-agreements kollha, u riedu jaraw jekk il-proċess kompetittiv kienx fair and transparent, u fil-fatt qalulna li konna konformi. Jiġifieri apparti mill-Awditur Ġenerali, il-Kummissjoni Ewropea tatna ċertifikat li l-proċess kien fair and transparent. Raw li mxejna mal-proċessi ambjentali kollha and that we didn’t distort competition. Riedu jaraw li ma jkunx hemm excessive compensation imma jkun hemm fair compensation, jiġifieri li ElectroGas ma jkollhiex over compensation, u l-Kummissjoni kkonkludiet li ma kienx hemm over compensation, anzi ElectroGas ħadet ir-riskju u llum  il-ġurnata, minħabba ċerti overruns u ċerti spejjeż li għandhom, minflok jagħmlu qligħ kellhom jagħmu ċertu telf għall-benefiċċju tal-poplu Malti u Għawdxi. Dik hija l-verità. Din hija l-pura verità, mhux il-pura verità li kien qal Lawrence Gonzi meta qal li impossibbli li nraħħsu l-kontijiet għall-familji, għan-negozji u għall-industrija u l-lukandi.  Hekk kien qalilna Dr Gonzi. 

ONOR. KAROL AQUILINA: Għandek ossessjoni. 

ONOR. KONRAD MIZZI: Mhux ossessjoni, Onor. Aquilina. Kienet kampanja sħiħa. 

ONOR. RYAN CALLUS: Insejt x’kien il-prezz taż-żejt dakinhar. 

ONOR. KONRAD MIZZI: Illum il-prezz taż-żejt huwa għoli, u l-prezz tal-gass huwa sitt darbiet aktar milli qed inħallsu għalih fil-kuntratt aħna. M’hemmx skużi. 

ONOR. RYAN CALLUS: Imma meta tlajt inti tajjeb sibtu. 

ONOR. KONRAD MIZZI: No, anzi aħna sibna Enemalta b’€100 miljun minn taħt. 

ONOR. RYAN CALLUS: Inti sibtu għoli l-prezz taż-żejt? 

ONOR. KONRAD MIZZI: Lanqas kieku l-prezz taż-żejt kien tajjeb, għax il-magni li kellkom tal-Marsa u ta’ Delimara tant kienu jaħarqu żejt – kellhom efficiency of 53%, 54% – li aktar min-nofs iż-żejt kien qed jintrema. Ma nistax nifhem għalfejn ħallejtu impjant – illum il-ġurnata nifhem għalfejn; minħabba dak li ġara fix-xiri taż-żejt – jaħraq iż-żejt għalxejn. 

IĊ-CHAIRPERSON: Dawk tressqu l-qorti, mhux bħalek għadek tiġri barra. 

ONOR. KONRAD MIZZI: U dan apparti l-ħsara li dan l-impjant kien jagħmel fuq in-nies tan-nofsinhar ta’ Malta u dawk li jbatu mir-respiratory diseases, cancer, asthma, u mard ieħor. Illum il-ġurnata ħadu r-ruħ dawn in-nies, u tistaqsi lil min tistaqsi fin-nofsinhar ta’ Malta jgħidlek li qed jara differenza. Imma ħalli nkompli nitkellem fuq għalfejn l-Unjoni Ewropea kellha bżonn iż-żmien biex tapprovah.

Kellna bżonn ukoll iż-żmien biex niffinalizzaw l-agreements kollha ma’ ElectroGas biex ninnegozjaw l-aħjar deal għalina.  U hemm ħafna li se nitkellmu dwaru aktar tard fuq dan id-deal, kif minn 18-il sena supply of gas naqqasnih għal 10 snin – probabbilment lanqas tafu intom li d-deal tas-supply of gas huwa għal 10 snin u mhux għal 18-il sena – kif ġibna l-flexibility li nżidu u nnaqqsu l-gass, u kif ħadna l-vantaġġi tal-heat rate li jekk huma jagħmlu ċerti effiċjenżi mhux jeħduhom huma fi profitti imma jagħtuhom lilna ħalli ma jkunx hemm over compensation. Għalhekk faħħritna l-Kummissjoni Ewropea; għax dan kien proġett best practice, kien proġett tajjeb u ħoloq trasformazzjoni fis-settur tal-enerġija.  Mhux ta’ b’xejn tridu bilfors tkissruh. 

F’dan il-perjodu xorta żammejna lill-Kummissjoni up-to-date waqt li konna għaddejjin b’din l-analiżi, u għalkemm kellna formal process ta’ 18 months xorta kellna a lot of informal talks mal-Commission, għax hekk jaħdmu l-affarijiet. Dan mhux tmur darba u f’daqqa waħda tibagħtilhom notification. Trid tispjegalhom, you take them through the journey, jistaqsuk il-mistoqsijiet, imbagħad you formulate something which is within the parameters of European law. U aħna hekk għamilna, però ma stajniex nistennew fit-tul biex nibdew għax ridna li l-kontijiet jibqgħu baxxi. Biex il-proġett jibda u biex il-poplu Malti jgawdi mit-traħħis tal-kontijiet u nindirizzaw in-nuqqas ta’ investiment fl-infrastruttura, il-Gvern, permezz tal-Kabinett, kien iddeċieda li sakemm l-SSA jiġi approvat mill-Kummissjoni Ewropea nagħtu garanzija temporanja għal dan il-proġett għax nemmnu fih.  Però l-garanzija kienet temporanja, jiġifieri ladarba l-Kummissjoni Ewropea kienet se tapprova dan il-proġett, din il-garanzija tispiċċa.  Din il-garanzija – u tkellimna mal-Kummissjoni Ewropea – kellha ssir in line with the guidelines – hemm xi erba’ criteria apposta li huma tekniċi ħafna – tal-European Commission u fil-fatt ħriġna garanzija għal 80% tal-capital cost. U l-garanzija kienet għal 80% għax dak il-persentaġġ kien jirrappreżenta l-loan, u l-20% kienu jirrappreżentaw l-equity tal-ElectroGas.  U filwaqt li l-Gvern ħareġ 80% tal-loan u ħa l-prekawzjonijiet kollha f’dan ir-rigward, ElectroGas kienu obbligati li joħorġu letters of credit li jagħmlu tajjeb għal €100 miljun, jiġifieri 20% ta’ din il-garanzija biex b’hekk inkunu konformi u in line mal-European State Aid Regulations.  Din hija importanti ħafna u l-European Commission ħarset lejha fl-analiżi tagħha. 

Tajjeb ngħid ukoll li l-garanzija temporanja llum sparixxiet u ma ħalliet ebda nkwiet fil-finanzi tal-Gvern. U mhux talli ma ħallietx inkwiet fil-finanzi tal-Gvern, talli għall-garanzija temporanja aħna, bħala Gvern, ġegħelna lil ElectroGas iħallsu fee. U se nispjega x’inhi din il-fee. Peress li meta ElectroGas issellfet bil-garanzija tal-Gvern l-interessi kienu ftit aħjar għax il-banek dejjem jagħtu interessi aħjar lill-Gvern, għax il-Gvern joffri aktar security u safety, skont ir-regoli tal-Kummissjoni Ewropea ElectroGas riedu jħallsu għad-differenza fir-rata tal-interessi bejn l-interest rate kummerċjali u dik li ħadu permezz tal-garanzija. Tafu kemm ħallsu ElectroGas lill-coffers tal-Gvern f’dawk it-18-il xahar? Ħallsu €12-il miljun, liema flus il-Gvern żammhom għall-poplu Malti u Għawdxi u ElectroGas ma ħaduhomx lura. Illum il-ġurnata l-garanzija waqgħet, għax l-SSA ġie approvat mill-Kummissjoni  Ewropea grazzi għax-xogħol li sar mit-team u mit-tekniċi kollha li ħadmu fuqha, imma t-€12-il miljun il-Gvern żammhom u seta’ jinvestihom f’affarijiet differenti bħal, pereżempju, skejjel ġodda. Bi €12-il miljun probabbilment timpjega madwar 54 frontliner, li tant għandna bżonnhom, LSEs…

ONOR. RYAN CALLUS: Iktar minn kemm…fil-bini tal-Montenegro. €7miljun. Se titkellem fuq ta’ Montenegro? 

ONOR. KONRAD MIZZI: Nikkorreġik fuq kollox, imma aħna qegħdin hawnhekk biex nitkellmu dwar il-proġett ta’ ElectroGas. 

ONOR. RYAN CALLUS: Fejn trid! 
ONOR. KONRAD MIZZI: Però you’re incorrect. Dawk it-€12-il miljun… 

ONOR. RYAN CALLUS: Tkellimt fuq il-freeport u fuq affarijiet oħra, imma fuq il-Montenegro ma tridx titkellem! 

ONOR. KONRAD MIZZI: Dawk it-€12-il miljun… 

ONOR. RYAN CALLUS: €7 miljun.  Xtrajnihom €3 miljun imbagħad erġajna xtrajnihom €10 miljun. 

ONOR. KONRAD MIZZI: Fuq il-Montenegro xi darba għamel seduta hawnhekk, jiġu x-shareholders… 

IĊ-CHAIRPERSON: Lilek nistaqsu fuq Montenegro! 

ONOR. KONRAD MIZZI: U jkun hemm ħafna xi tgħid fuqu. 

IĊ-CHAIRPERSON: Dażgur!  Anke fuq il-ħbiberiji li kellek nitkellmu. 

ONOR. GLENN BEDINGFIELD: Sur President, ma naqbduhiex fuq il-ħbiberiji. 

ONOR. KONRAD MIZZI: X’qed tallega?  Il-kwalitajiet tajbin u inqas tajbin?  Dawk il-ħbiberiji! Xi ħbiberiji? 

IĊ-CHAIRPERSON: Onor. Konrad Mizzi, ta’ Montenegro, iva, huwa deal ieħor korrott li hemm is-swaba tiegħek all over the place. U meta jasal il-mument nistaqsu l-mistoqsijiet. 

ONOR. KONRAD MIZZI: Qed nieħu nota ta’ dan kollu u…

IĊ-CHAIRPERSON:  U tgħid li se tieħu l-passi u ma tagħmel xejn minn dan kollu! 

ONOR. RYAN CALLUS: Ma jagħmilx parti mill-energy mix? 

ONOR. KONRAD MIZZI: Sur President, control yourself! Inti suppost qed tagħtini a fair hearing. You’re not giving me a fair hearing. 

ONOR. JONATHAN ATTARD:  Ħu kontroll, Mr Chairman. Ma nibdewx bħas-soltu!

IĊ-CHAIRPERSON: Ilek siegħa u nofs tgħid. Kompli.  Għandek kemm trid illum, sakemm tispiċċa. (Interruzzjonijiet)

ONOR. KONRAD MIZZI: Jekk tridu nitkellmu fuq il-korruzzjoni, nitkellmu fuq il-korruzzjoni vera.  

IĊ-CHAIRPERSON:  Fuq Montenegro se nitkellmu.

ONOR. KONRAD MIZZI:  You couldn’t hold back. Jekk tridu nitkellmu fuq korruzzjoni nitkellmu fuq dak li sar fi żmien il-Partit Nazzjonalista, fuq Delimara 1 u ħafna affarijiet oħra. (Interruzzjonijiet) 

IĊ-CHAIRPERSON: Fuq il-kontijiet fil-Panama nitkellmu! Fuq dawk se nitkellmu (Interruzzjonijiet)

ONOR. ALEX MUSCAT:  Ħalluh ħa jkompli!

ONOR. RYAN CALLUS: Sur Mizzi, tkellimt fuq l-energy mix.  Il-proġett ta’ Montenegro huwa parti mill-energy mix, jiġifieri trid tinkludih ukoll.  Mhux hekk? 

ONOR. KONRAD MIZZI: Għalfejn? Mela aħna qed nużaw dik l-enerġija għal Malta? 

ONOR. RYAN CALLUS: Mela x’qed tagħmel bih Enemalta? Mhijiex qed iddaħħal flus minnu? Mhijiex qed iddaħħal il-flus minnu? 

ONOR. KONRAD MIZZI: Enemalta hija minority shareholder. 

ONOR. RYAN CALLUS:  Inkludih.  Ma jaqbillekx!

ONOR. ALEX MUSCAT: Ejjew inkomplu fuq is-suġġett. 

ONOR. KONRAD MIZZI: Ħa nispjegalek fuq l-energy mix għax ma tafx x’qed tgħid. 

ONOR. RYAN CALLUS: Ma jaqbillekx. Ma tridux tkunu tafu fuq Montenegro intom? Għax hemm il-korruzzjoni hux? 

ONOR. ALEX MUSCAT: Ejjew inkomplu.  Agħmlu l-mistoqsijiet kollha imma ejjew inkomplu. 

IĊ-CHAIRPERSON: Kompli, Onor. Mizzi. 

ONOR. RYAN CALLUS: Basta tħalluna nagħmlu dawk il-mistoqsijiet. 

ONOR. CLAYTON BARTOLO (Ministru għat-Turiżmu u l-Protezzjoni tal-Konsumatur):  L-Onor. Aquilina qal li għandu 150 mistoqsija.

ONOR. KAROL AQUILINA:  U dejjem qegħdin ikomplu jiżdiedu!

ONOR. RYAN CALLUS:  Aktar ma jdum jitkellem aktar jiżdiedu l-mistoqsijiet. (Interruzzjonijiet)

ONOR. KAROL AQUILINA: Inti ma tistax tgħaddi kummenti.  Tista’ titkellem biss fuq punti legali.  Żomm postok. 

DR JEAN PAUL SAMMUT: Sur President, kulħadd jirrispetta lil xulxin. Għidlu li jien m’iniex il-kelb tiegħu biex jgħidli nżomm posti! 

IĊ-CHAIRPERSON: Qed jgħidlek biex iżżomm postok mhux għax inti kelb. 

ONOR. KAROL AQUILINA:  Ħalli ċ-Chairman jitkellem. Żomm postok!

DR JEAN PAUL SAMMUT:  Żomm postok int! 

ONOR. KAROL AQUILINA:  Żomm postok int mhux jien. 

IĊ-CHAIRPERSON: Żomm postok mhux għax inti kelb imma għax hemm post li trid iżżomm. Int qiegħed hawn bħala avukat u trid tagħmel biss dak li inti awtoriżżat tagħmel bħala avukat.  Kompli, Onor. Mizzi. 

ONOR. KONRAD MIZZI: Però din r-rabja min-naħa tal-Onor. Aquilina… 

ONOR. KAROL AQUILINA: Jien ma jien irrabbjat xejn. (Interruzzjonijiet) 

ONOR. KONRAD MIZZI: Meta ma tgħaddix tiegħek issabbat! 

ONOR. KAROL AQUILINA: Inti qed titkellem!  Int ir-reġina tal-korruzzjoni! 

ONOR. KONRAD MIZZI: Qed terġa’ tgħajjarni korrott hawnhekk. 
ONOR. JONATHAN ATTARD:  Ħu kontroll, Mr Chairman.

ONOR. KONRAD MIZZI:  Inti ċ-champion tar-rule of law f’Malta. Mela ttellajt il-qorti fuq każ… 

ONOR. KAROL AQUILINA: U ħriġt illiberat u innoċenti. (Għajjat) 

ONOR. KONRAD MIZZI: Ħa ngħidlek x’inhi r-raġuni. Ħa nispjegalek fuq din ukoll. Fir-realtà hija rule of law à la carte.

ONOR. KAROL AQUILINA:  Ir-reġina tal-korruzzjoni inti!

ONOR. KONRAD MIZZI:  Il-pulizija li kellhom jixhdu ma telgħux jixhdu fil-każ tiegħek, ma nafx għalfejn.

ONOR. KAROL AQUILINA:  Int ir-reġina tal-korruzzjoni.

ONOR. KONRAD MIZZI: Apparti milli l-pulizija ma telgħux jixhdu, ħaġa stramba oħra hi li ma sarx appell fil-konfront tiegħek. Rule of law à la carte! 

ONOR. KAROL AQUILINA:  Inti r-reġina tal-korruzzjoni!

ONOR. KONRAD MIZZI:  Inti you’re guilty għax il-video kulħadd rah.  Inti persuna ardita u pataża meta soqt quddiem…tal-pulizija. 

ONOR. KAROL AQUILINA:  Inti r-reġina tal-korruzzjoni!

ONOR. KONRAD MIZZI:  Inti persuna pataża ħafna. 

ONOR. RYAN CALLUS:  Onor. Mizzi, ikkalma ftit!

IĊ-CHAIRPERSON:  Onor. Mizzi, ieqaf.

ONOR. KONRAD MIZZI:  Il-punt tiegħi għamiltu. 

IĊ-CHAIRPERSON: Il-punt tiegħek huwa totalment irrilevanti minħabba l-fatt…

ONOR. KONRAD MIZZI:  Mela daqshekk ieħor huwa rrilevanti l-punt tiegħu!

IĊ-CHAIRPERSON:  ….li l-Onor. Karol Aquilina tressaq il-qorti, ġie akkużat, ġie lliberat, kien hemm il-każ tiegħu li tela’ quddiem il-Kummissarju tal-iStandards, u dan ħareġ kundanna fil-konfront… 

ONOR. KONRAD MIZZI: U jien spjegajtlek li rule of law à la carte għax il-pulizija f’dak il-każ ma xehedx. Xehdu l-pulizija jew le?

ONOR. KAROL AQUILINA:  Iva, xehdu t-tnejn li huma.

ONOR. JONATHAN ATTARD:  Chairman, ħu kontroll!

ONOR. KONRAD MIZZI:  Appellaw fil-każ tiegħek? 

ONOR. KAROL AQUILINA: M’appellawx għax kelli raġun jien.  (Għajjat)

ONOR. KONRAD MIZZI:  Għal ħaddieħor jappellaw u għalik le! M’appellawx għalik? Għalfejn m’appellawx għalik? (Għajjat) Mela għal ħaddieħor jappellaw u għalik le.  Għax int entitled! Għalik ma jsirux appelli! Għal ħaddieħor, għas-Sur Joe Borg hemm barra, isir l-appell imma għalik le! (Għajjat)

ONOR. KAROL AQUILINA: Sinjura Regina tal-korruzzjoni. 

ONOR. KONRAD MIZZI: Korrott int mhux jien.

ONOR. GLENN BEDINGFIELD: Hawnhekk għandna persuna li ġiet tixhed, konna qegħdin nisimgħuh, u qabel l-Onor. Karol Aquilina dehrlu li għandu jipprovoka lix-xhud biex iqajjem dan il-kjass konna mexjin sewwa. Ikkalmaw.  Jekk m’għandkomx paċenzja tisimgħu allura m’intomx tajbin għal dan il-Kumitat. 

IĊ-CHAIRPERSON: Hawn talba mill-avukat tal-Onor. Mizzi biex naġġornaw għal ħames minuti.  

Fit-3:19 p.m. il-Kumitat kien sospiż u rriżuma seba’ minuti wara. 

IĊ-CHAIRPERSON: Il-laqgħa  qiegħda tirriżumi, u nitlob lill-Onor. Konrad Mizzi sabiex ikompli bis-submission orali li qed jagħmel.

ONOR. KONRAD MIZZI: Grazzi, Mr Chairman.  Qabel ma waqafna għall-break kont qed nitkellem dwar il-garanzija temporanja għall-SSA, u spjegajt li ladarba l-Kummissjoni Ewropea approvat l-SSA, il-garanzija temporanja ma kellniex bżonnha iktar u din waqgħet fil-financial closing, il-contingent liabilities tal-Gvern naqsu mill-ewwel, u t-€12-il miljun li aħna ċċarġjajna lil ElectroGas għas-servizz tal-garanzija żammejnihom u dawn intnefqu f’operational costs fl-iskejjel u fil-baġit għas-saħħa, fosthom f’areas importanti bħall-infermiera, frontliners, Learning Support Assistants u areas oħrajn importanti. Ladarba l-Kummissjoni approvat l-SSA, il-pass li jmiss kien li l-banek jipprovdu l-finanzjament meħtieġ. Il-garanzija tal-Gvern waqgħet u tajjeb ngħidu li l-banek kollha – kien hemm 11 financial institutions  – qablu li jipprovdu l-financial backing lill-proġett, u dan sar mingħajr garanzija tal-Gvern, jiġifieri l-garanzija waqgħet kompletament. B’hekk nistgħu ngħidu b’wiċċna minn quddiem li l-Kummissjoni Ewropea approvat il-proġett in sole entirety, li juri biċ-ċar li t-transaction agreements, l-agreements li kien hemm, fosthom il-Power Purchase Agreement, il-Gas Supply Agreement, l-Implementation Agreement kif ukoll id-Direct Agreement kienu kollha market standard, ma kien hemm xejn abnormal jew ħażin f’dawn il-kuntratti, għal kuntrarju ta’ dak li kien qed jgħid il-Partit Nazzjonalista dak iż-żmien. Dawn kienu kuntratti market standard li ġew approvati u mfaħħra mill-Kummissjoni Ewropea.

Tajjeb ngħidu wkoll li l-garanzija m’għadhiex fis-seħħ, imma kien hemm min qal li l-Awditur staqsa x’kien jiġri kieku għal xi raġuni l-Kummissjoni Ewropea m’approvatx l-SSA. U jien naħseb li this is a legitimate and fair question min-naħa tal-Awditur, però aħna, bħala Gvern, konna ħadna all the necessary precautions f’każ li l-Kummissjoni Ewropea ma tapprovahx. Għall-grazzja t’Alla, il-Kummissjoni approvatu, però kieku m’approvatux konna ħloqna dak li sejjaħna x-Share Call Option li jekk dan kien jiġri, il-Gvern jieħu over l-impjant ta’ ElectroGas at cost, l-ElectroGas titlef kwalunkwe claim għall-profitti u f’dak il-każ il-poplu Malti u Għawdxi kien ikollu l-power station tiegħu u mhux tal-privat. Jiġifieri r-risk mitigation measures ħadnihom ukoll, ma kenitx xi ħaġa li għamilniha b’mod irresponsabbli, anzi lil hinn minn hekk. Il-Ministeru għall-Finanzi kien qed jaħdem fuq contingency plans differenti biex dan iseħħ, u dawn kollha kienu punti importanti ħafna għax il-pajjiż ma kienx jiflaħ financially li xi ħaġa tmur ħażin. Din il-garanzija temporanja kienet importanti għall-pajjiż għax permezz tagħha tajna nifs lill-poplu Malti u raħħasna l-kontijiet. Kemm ktibtu lill-Kummissjoni Ewropea biex ma japprovawhiex din il-garanzija, biex jgħidu li hemm state aid, ħalli forsi jaqa’ kollox u l-kontijiet ma jorħsux! Serraħna lil Enemalta minn cashflow problems għax f’temp qasir ma baqgħetx tonfoq mijiet ta’ miljuni, €300 miljun, f’żejt maħmuġ.  U x’uġigħ ta’ ras għall-Oppożizzjoni Nazzjonalista għax il-fatt li l-proġett baqa’ għaddej kien se jifqagħlhom l-ikbar bużżieqa li kienu ilhom itambru dwarha għal snin twal. 

Indirizzajna l-ħtieġa ta’ investiment fl-infrastruttura li ma stajniex intawlu iktar għax konna ilna 20 sena mingħajr investiment f’dan ir-rigward. X’differenza minn żmien il-Gvern Nazzjonalista!  Il-proġett tal-gass u l-enerġija huwa ffinanzjat mill-privat mingħajr garanzija tal-Gvern u mingħajr loans tal-Gvern, u huwa all privately financed,  mhux bħall-freeport. L-overruns fil-cost ġarrhom is-settur privat mhux il-Gvern. Dan huwa proġett li għandna biex niftaħru bih u l-garanzija tneħħiet u l-poplu żamm it-€12 miljun fees li tħallasna bħala Gvern.

IĊ-CHAIRPERSON: Nixtieq inkun naf għalfejn keċċewk mill-Partit Laburista!

ONOR. KONRAD MIZZI: Fi żmien il-Gvern Nazzjonalista meta saret il-privatiżżazzjoni tal-freeport, il-privat ħa l-laħma u l-poplu ħa l-għadma. Is-Sur Beppe Fenech Adami qed jistaqsini...

IĊ-CHAIRPERSON: Għalfejn keċċewk mill-Partit Laburista? Għamilt tant ġid!

ONOR. CLAYTON BARTOLO: L-Onor. Konrad Mizzi tliet avukati għandu, tnejn ħdejh u wieħed quddiemu! 

IĊ-CHAIRPERSON: Għalfejn keċċewk mill-Partit Laburista? Għidilna f’sentenza.

ONOR. KONRAD MIZZI: Sur President, li nista’ ngħidlek hu li l-poplu Malti u Għawdxi huwa rikonoxxenti għax-xogħol li sar min-naħa tal-Gvern. 

IĊ-CHAIRPERSON: U sfajt imkeċċi!

ONOR.  KONRAD MIZZI: Il-kummenti li nirċievi mingħand in-nies, anke wara l-aħħar laqgħa li kellna, huma pożittivi.

IĊ-CHAIRPERSON: Uh!  Brillanti!

ONOR. KONRAD MIZZI: U għalhekk ġejt hawnhekk b’wiċċi minn quddiem ippreparat...

ONOR. RYAN CALLUS: Tant kien rikonoxxenti Robert Abela li keċċik!

ONOR. KONRAD MIZZI: Jien ippreparat iktar minn qatt qabel u rikonoxxenti lejn il-poplu Malti u Għawdxi talli vvotawli darbtejn u tlajt f’dan il-Parlament, Onor. Callus. 

ONOR. RYAN CALLUS:  Mhux dik hi d-domanda.

ONOR. KONRAD MIZZI:  Għamilt minn kollox u ħdimt lejl u nhar biex raħħasna l-kontijiet tad-dawl u l-ilma biex inkun nista’ mmur quddiem il-poplu Malti u Għawdxi b’wiċċi minn quddiem.

ONOR. RYAN CALLUS: Onor. Mizzi, mhux dik hi d-domanda. Id-domanda hi:  Meta għamilt kollox stilla, kif keċċewk?

ONOR. KONRAD MIZZI: Onor. Callus, j’Alla xi darba jkollok l-opportunità that you deliver and do something.

ONOR. RYAN CALLUS:  Answer the question.

ONOR. KONRAD MIZZI:  Imbagħad meta jkollok it-track record kellimna. 

ONOR. RYAN CALLUS: It-track record tiegħi hu li qatt ma ftaħt kumpanija sigrieta fil-Panama. 

ONOR. KAROL AQUILINA: Imbagħad niġu narawk il-ħabs.  

DR JEAN PAUL SAMMUT: Ħalluh ikompli bid-diskors tiegħu.

ONOR. KONRAD MIZZI: Meta jkollna t-track record kellimna. 

ONOR. KAROL AQUILINA: Niġu narawk il-ħabs.

ONOR. KONRAD MIZZI: M’għandekx għalfejn għax m’għamilt xejn.

IĊ-CHAIRPERSON: Jien qed nistaqsik mistoqsija leġittima kif qegħdin fiż-żifna. Jekk inti għandek dan it-track record... 

ONOR. JONATHAN ATTARD:  Mr Chairman, minflok tieħu kontroll...

IĊ-CHAIRPERSON:  Qed nistaqsik mistoqsija, f’sentenza tista’ tweġibha.

ONOR. GLENN BEDINGFIELD: L-affarijiet interni tal-Partit Laburista mhumiex materja ta’ dan il-Kumitat, b’kull rispett lejn kulħadd hawn ġew. Hawn ġew qegħdin nanaliżżaw ir-Rapport tal-Awditur, xejn iktar u xejn inqas. L-affarijiet interni tal-Partit Laburista, jekk jogħġobkom, tidħlux fihom għax aħna ma jinteressaniex minn tagħkom. X’tagħmlu intom araw intom u x’nagħmlu aħna narawh aħna. 

ONOR. RYAN CALLUS:  Forsi d-domanda jista’ jweġibha l-Onor. Bedingfield.

ONOR. KONRAD MIZZI: Mela l-Onor. Fenech Adami ma sabx punt wieħed biex jikkritikali l-presentation li qed nagħmel għax jaf li l-poplu Malti u Għawdxi rrikonoxxa l-ġid li għamilt jien.

ONOR. RYAN CALLUS: Mela keċċewk ta’ xejn! 

ONOR. GLENN BEDINGFIELD: B’kull rispett lejk, tindaħalx Onor. Callus.

ONOR. RYAN CALLUS: Il-Partit Laburista keċċik ta’ xejn!

ONOR. CLAYTON BARTOLO:  Mr Chairman, ħu kontroll.

ONOR. KONRAD MIZZI: Onor. Callus, jien qed nagħmel din il-presentation, u milli rajt id-darba l-oħra u milli qed nara issa u mis-support li rċevejt matul dawn l-aħħar xhur nassigurak li l-poplu Laburist għadu jissapportjani. 

ONOR. RYAN CALLUS: Aħna mhux għal-Laburisti qegħdin hawnhekk, aħna qegħdin hawnhekk għall-Maltin u l-Għawdxin kollha.  Din hi d-differenza. Il-Maltin u l-Għawdxin iridu jkunu jafu għalfejn inti għamilt tant tajjeb u spiċċajt biex neħħewk minn deputat mexxej u minn ministru għall-enerġija. 

ONOR. GLENN BEDINGFIELD: Onor. Callus, nerġa’ ngħidlek tindaħalx fl-affarijiet interni tal-Partit Laburista. 

ONOR. RYAN CALLUS: Mela x’kien hemm ħażin? Tneħħija ta’ ministru mhijiex kwestjoni interna.

ONOR. GLENN BEDINGFIELD: Hawnhekk qegħdin biex niskrutiniżżaw ir-apport tal-Awditur. Onor. Callus, tindaħalx fl-affarijiet interni tal-Partit Laburista għax jiena u din in-naħa frankament ma jinteressaniex minn dak li tagħmlu intom internament u ma rridux noqogħdu niġu niddiskutu dawn l-affarijiet hawnhekk. Mela ħu paċenzja u fl-affarijiet tagħna tindaħalx. Qed nagħmilha ċara.

ONOR. RYAN CALLUS: Ministru ma jkunx ministru Laburista, imma ministru Malti.

ONOR. GLENN BEDINGFIELD: M’għandux x’jaqsam.

ONOR. RYAN CALLUS: Aħna qegħdin nistaqsuh għalfejn tneħħa minn ministru. 

ONOR. GLENN  BEDINGFIELD: Hawnhekk qegħdin niddiskutu r-rapport tal-Awditur  mhux il-Partit Laburista.

IĊ-CHAIRPERSON: Onor. Mizzi, staqsejtek mistoqsija u inti qed tagħżel li ma tweġibx. (Interruzzjonijiet)

ONOR. KONRAD MIZZI: Ma nagħżel xejn li ma nweġibx.

ONOR. RYAN CALLUS: Ħrabt minnha d-domanda.

ONOR. KONRAD MIZZI: I’m proud that for eight years I was part of the administration of  Dr Muscat li dan il-pajjiż minn pajjiż imkisser, minn pajjiż bla tama, fejn kulma kien hemm...

IĊ-CHAIRPERSON: Joseph Muscat dak tal-bieraħ li...

ONOR. RYAN CALLUS: Dak li ħa €60,000 xahrejn wara?

ONOR. KONRAD MIZZI: Joseph Muscat huwa l-persuna li biddel Malta.

IĊ-CHAIRPERSON: Joseph Muscat huwa dak il-persuna li qed jiġi nvestigat mill-Pulizija. 

ONOR. KONRAD MIZZI: Jekk tridu nitkellmu dwar Prim Ministri passati nitkellmu. (Għajjat) Le m’iniex se nsemmilek lil papà. Nitkellmu fuq Lawrence Gonzi...

ONOR. RYAN CALLUS: Mela l-Partit Laburista keċċewk ta’ xejn. Tneħħejt minn ministru responsabbli mill-enerġija ta’ xejn. 

ONOR. KONRAD MIZZI: Nitkellmu dwar il-money laundering fejn Lawrence Gonzi wara li spiċċa minn Prim Ministru kien direttur tan-Nemea Bank, liema bank spiċċa mingħajr liċenzja u spiċċa jieħu deposits ta’ €10 miljun bla kontroll. 

IĊ-CHAIRPERSON: Taf min hu Lawrence Gonzi?  Ħa ngħidlek jien min hu Lawrence Gonzi.

ONOR. KONRAD MIZZI: Lawrence Gonzi hu dak il-persuna li vvota bil-qalb biex jgħolli t-tariffi tad-dawl u tal-ilma.  Lawrence Gonzi hu dak li qalilna li huwa impossibbli li jorħsu l-kontijiet. Lawrence Gonzi huwa dak li baqa’ jinsisti biex jibqa’ jinxtara ż-żejt minn Enemalta. Dak hu Lawrence Gonzi; dak il-persuna li falla lin-negozji, li tellef it-tama lill-Maltin u lill-Għawdxin kollha, il-persuna li ma nvestiex fl-infrastruttura, u l-persuna li qata’ qalb Malta. Tiftakru kif kienet Malta fl-2016?

IĊ-CHAIRPERSON: Onor. Mizzi, lest minn din it-tantrum?  Tista’ tieqaf?

ONOR. KONRAD MIZZI: Aħna tajna t-tama lil dan il-pajjiż.

IĊ-CHAIRPERSON: Onor. Mizzi, Lawrence Gonzi hu dak il-persuna li l-ġimgħa l-oħra inti gdibt fuqu dwar l-interconnector.

ONOR. ALEX MUSCAT: Se jiddefendih! Ara naqra se jiddefendih!

IĊ-CHAIRPERSON: Lawrence Gonzi huwa dak il-persuna li sieħbek Joseph Muscat, meta kien qed jiġi inawgurat l-interconnector, dar fuqu u qallu: Lawrence Gonzi this is your project. Dak li inti għedt li għamiltu tiegħek il-ġimgħa l-oħra, Joseph Muscat, meta ġie...

ONOR. GLENN BEDINGFIELD: Ipproponih imma imbagħad m’għamel xejn iktar. Lanqas permess ma kien hemm. 

IĊ-CHAIRPERSON: Meta ġie inawgurat l-interconnector Joseph Muscat dar fuq Lawrence Gonzi u qallu: Lawrence Gonzi dan il-proġett huwa tiegħek. 

ONOR. RYAN CALLUS: Bis-saħħa tiegħu. U int għamiltu tiegħek, Onor. Mizzi. Inti tifraħ b’rix ħaddieħor! 

ONOR. KONRAD MIZZI: Dr Muscat huwa gentleman u intom lanqas tafu x’jiġifieri tkunu gentlemen. (Interruzzjonijiet)

ONOR. RYAN CALLUS: U mela l-interconnector tagħmlu tiegħek! Kollox lest sibt! Kemm qtajt iż-żigarella!

IĊ-CHAIRPERSON: Lawrence Gonzi huwa dak l-ex Prim Ministru li jimxi b’rasu mgħollija. L-iktar ħaġa importanti hija li timxi b’rasek mgħollija. 

ONOR. KONRAD MIZZI: Permezz ta’ Dr Gonzi u Simon Busuttil kellkom telfa ta’ 40,000 vot, waħda wara l-oħra. 

ONOR. RYAN CALLUS: Il-Prim Ministru keċċik ta’ xejn lilek. 

DR JEAN PAUL SAMMUT: Ħalluh ħa jkompli.

ONOR. KONRAD MIZZI: Onor. Fenech Adami,  jien noqgħod fuq dak li jgħid il-poplu Malti u Għawdxi.  Inti ma timxix b’rasek mgħollija. 

ONOR. CLAYTON BARTOLO: Sur President, issa niġu l-laqgħa li jmiss u jerġa’ ikollna l-ilmenti għax ikun għadu ma spiċċax.

IĊ-CHAIRPERSON: Illum nispiċċawha din. Onor. Mizzi, kompli ħalli nispiċċaw id-depożizzjoni tiegħek. 

ONOR. CLAYTON BARTOLO: Tibqgħux ittellfuh.

IĊ-CHAIRPERSON: Indumu kemm hemm bżonn sakemm nispiċċaw id-depożizzjoni tiegħu. 

ONOR. KONRAD MIZZI: Sur President, jien m’għandix għaġġla. 

IĊ-CHAIRPERSON: Illum se ndumu kemm hemm bżonn, sakemm tispiċċa. Kompli bid-diskors tiegħek.

ONOR. KONRAD MIZZI: L-importanti li nkunu televised għax forsi inti ma tridx lill-poplu Malti u Għawdxi jismagħni. Trid li nkomplu wara l-4:00 p.m. biex il-poplu ma jismagħnix? Trid li l-poplu Malti u Għawdxi ma jismagħnix għax m’għandekx argumenti? L-argumenti fuq il-materja tlifthom u qed tattakka lili. 

ONOR. RYAN CALLUS: Television Malta ma tantx huwa fair, jiġifieri serraħ rasek li l-veduti, Television Malta llejla se jġibhom kollha kif qed tgħidhom inti. (Interruzzjonijiet)

IĊ-CHAIRPERSON: Onor. Mizzi, il-laqgħat nagħmluhom kif niddeċiedu aħna mhux kif tiddeċiedi inti.

ONOR. KONRAD MIZZI: Mela ddeċiedi inti, Sur President, però dejjem jekk inkunx nista’ jiena wkoll. Jien qiegħed hawnhekk bil-buona volontà tiegħi.  Qiegħed hawnhekk għax irrid jien.

IĊ-CHAIRPERSON: Jien diġà spjegajtlek x’inhi l-pożizzjoni. 

ONOR. KONRAD MIZZI: Jien diġà spjegajthielek.

IĊ-CHAIRPERSON: Jekk aħna s-sebgħa mmorru fil-Plenarja...

ONOR. KONRAD MIZZI: Imma m’għamiltuhiex għax jiena qiegħed hawnhekk bil-buona volontà tiegħi. 

IĊ-CHAIRPERSON: Għax s’issa kienu qegħdin jiddefenduk. Issa nispera li m’għadhomx jiddefenduk. 

ONOR. KONRAD MIZZI: Imma m’għamilthiex.

IĊ-CHAIRPERSON: Għamilniha però s’issa l-Membri tan-naħa tal-Gvern fuq dan il-Kumitat m’appoġġjawhiex. 

ONOR. KONRAD MIZZI: Inti, bħala Chairman tal-PAC, m’għandekx dik is-saħħa. 

IĊ-CHAIRPERSON: Jien nispera li jekk niġu f’dik is-sitwazzjoni... 

ONOR. KONRAD MIZZI: M’għandekx dik is-saħħa u dan tafu. Jien qiegħed hawnhekk biex nispjega...

ONOR. RYAN CALLUS:  Jiġifieri inti qed tikkonferma li għadek ħaġa waħda mal-Partit Laburista.  Naqblu? 

ONOR. GLENN BEDINGFIELD: Onor. Callus, qed nerġa’ ngħidlek biex ma tindaħalx.

IĊ-CHAIRPERSON: Inti tiġi quddiem dan il-Kumitat jekk aħna s-sebgħa mmorru fil-Plenarja u  nitolbu vot biex nordnawlek tiġi.

ONOR. CLAYTON BARTOLO:  Onor.  Callus, din is-soundbite ta’ kull ġimgħa?

ONOR. KONRAD MIZZI: Jien qiegħed quddiem dan il-Kumitat għax irrid jien u qiegħed hawn... 

ONOR. RYAN CALLUS: Onor. Mizzi, għad għandek id-Deputati ta’ Robert Abela jiddefenduk.  Prosit! Għalhekk għandek l-arja hawnhekk illum għax hawn il-Gvern jiddefendik. X’ma tagħmilx l-arja! (Għajjat)

ONOR. KONRAD MIZZI: Taf b’min nagħmilha  l-arja jien? Bit-traħħis tal-kontijiet tad-dawl u l-ilma, bil-fatt li għalaqna l-Marsa Power Station, bil-fatt li għalaqna Delimara Power Station, bil-fatt li dawwarna l-Enemalta...

ONOR. RYAN CALLUS: Jiġifieri keċċewk ta’ xejn. Għandek il-protezzjoni tal-Partit Laburista, għandek il-protezzjoni tal-Prim Ministru, għandek il-protezzjoni tal-Onor. Bedingfield u għandek il-protezzjoni tal-Gvern kollu. 

ONOR. KONRAD MIZZI:   B’dak nagħmlu l-arja aħna!

ONOR. GLENN BEDINGFIELD: Mr Chairman, l-Onor. Callus qed jgħidilna li qegħdin niddefendu lill-Onor. Konrad Mizzi u inti...  Mhux ta’ b’xejn ma tistgħux...  Ma taqblux bejn tnejn fuq mejda, aħseb u ara...! (Għajjat)

ONOR. RYAN CALLUS: Onor. Mizzi, int moħħok mistrieħ għax għandek il-protezzjoni tal-istituzzjonijiet. Għalhekk moħħok mistrieħ int!  Tagħmel li trid int f’dan il-pajjiż! 

ONOR. KONRAD MIZZI: Jien nagħmel dak li jrid il-poplu Malti u Għawdxi, dak li ma kontux kapaċi tagħmlu intom, dak li l-korruzzjoni tagħkom ma ħallietkomx tagħmlu. Dak li m’intomx kapaċi tagħmlu intom, traħħsu l-kontijiet tad-dawl u l-ilma.
ONOR. RYAN CALLUS: Veru ma konniex kapaċi nagħmlu dak li għamilt inti għax int ftaħt kumpanija biex tixxaħħam. Dik ma konniex kapaċi nagħmluha aħna! Anzi ma ridniex nagħmluha.

ONOR. KONRAD MIZZI: Mhux veru. Jien qatt ma xxaħħamt. Imissek tistħi, Onor. Callus. 

ONOR. RYAN CALLUS: Għandna l-provi.

ONOR. KONRAD MIZZI:  M’għandek l-ebda provi. 

ONOR. RYAN CALLUS: Għandek in-naħa tal-Gvern qed tidħaklek u tapprovalek.

ONOR. KONRAD MIZZI: Tlift l-argumenti kollha.

ONOR. RYAN CALLUS: Il-Prim Ministru jgħid li qiegħed ikeċċik u l-Membri tal-Gvern jiddefenduk! (Għajjat)

ONOR. KONRAD MIZZI: Onor. Callus, tlift l-argumenti kollha. Ġejna hawnhekk  u fuq preżentazzjoni ta’ nofs siegħa ma kellkomx punt wieħed x’tagħmlu biex... 

ONOR. RYAN CALLUS: Għadna lanqas bdejna bid-domandi!

IĊ-CHAIRPERSON: Aħna qed inħalluk ranting down. You are ranting on...

ONOR. KONRAD MIZZI: You’re acting as an agent provocateur. 

IĊ-CHAIRPERSON: We decided to let you rant on...

ONOR. GLENN BEDINGFIELD: Bdejtu diċenti u ma flaħtux tispiċċaw il-laqgħa b’mod diċenti. U issa ddeċiedu għax madwar mejda f’għaxar minuti qegħdin tikkontradixxu lilkom infuskom! 

ONOR. RYAN CALLUS: U mela mhux hekk!  Taf min qed jagħmel kontradizzjoni, Onor. Bedingfield? Inti u l-Prim Ministru. Il-Prim Ministru jkeċċih u inti tappoġġjah! Dik hi d-differenza.  Lanqas taf x’inti tgħid! 

IĊ-CHAIRPERSON:  Sempliċi ħafna.  Intom keċċejtuh mill-Partit Laburista però ma tistgħux tarmuh għax jaf wisq fuqkom.  Sempliċi ħafna l-affari.  Ma tridx tkun għaref biex tasal għaliha.
ONOR. GLENN BEDINGFIELD: Hu qed jikkritikana għax m’aħniex niddefenduh u inti qed tikkritikana għax qegħdin niddefenduh! Iddeċiedu xi tridu!  Mhux ta’ b’xejn qegħdin fiex qegħdin intom.

IĊ-CHAIRPERSON: Intom tistgħu taslu “s’hawn” miegħu. 

ONOR. GLENN BEDINGDFIELD: Tnejn minn nies ukoll m’intomx taqblu bejnietkom, aħseb u ara kif se ġġibu n-nies warajkom!

ONOR. KONRAD MIZZI: Jien kulma naf huma affarijiet pożittivi. 

ONOR. RYAN CALLUS: Kollox pożittiv.  Prosit! 

ONOR. KONRAD MIZZI: Għall-kuntrarju ta’ qabel l-2013 għax kollox negattiv kien hemm.

IĊ-CHAIRPERSON: Spiċċajt tajjeb! 

ONOR. RYAN CALLUS: Ix-xemx telgħet fl-2013!

ONOR. KONRAD MIZZI: Kienet niżlet ix-xemx fl-2013! 

ONOR. RYAN CALLUS: Inti kważi l-kreatur ta’ Malta.

ONOR. KONRAD MIZZI: Le mhux jien, il-poplu Malti u Għawdxi għax ħloqna moviment  li għamel id-differenza.

ONOR. RYAN CALLUS: Inti kollox għamilt, ħloqt l-Air Malta, għamilt l-interconnector...  Kollox int għamilt. Ħalli nieqaf hawnhekk biex tkun tista’ tkompli. 

ONOR. KONRAD MIZZI: Għidli x’għamilt inti, Onor. Callus.

ONOR. RYAN CALLUS: Jien għedtlek il-ġimgħa li għaddiet. 

ONOR. KONRAD MIZZI: X’għamilt inti? 

ONOR. RYAN CALLUS: Jien ma ftaħtx kont sigriet fil-Panama u ma xxaħħamtx.  Dik jiena nista’ ngħidha. Inti tista’ tgħidha?

ONOR. KONRAD MIZZI: Inti qatt m’għamilt xejn.  U jien bħalek, ma xxaħħamtx.  Le, jien qatt ma xxaħħamt. 

ONOR. RYAN CALLUS: Tista’ tgħidha?

ONOR. KONRAD MIZZI: Iva, nista’ ngħidha.  Jien qatt ma xxaħħamt.

ONOR. RYAN CALLUS: Inti tista’ tgħid li ma kellekx kont sigriet il-Panama?

ONOR. KONRAD MIZZI: Jien qatt ma xxaħħamt.

IĊ-CHAIRPERSON: Onor. Mizzi, il-parir tiegħi hu biex toqgħod attent għax qiegħed bil-ġurament.  Kompli  bid-diskors tiegħek.

ONOR. KAROL AQUILINA:  Int qiegħed bil-ġurament.

ONOR. RYAN CALLUS: Jien m’iniex bil-ġurament, Onor. Mizzi. Inti qiegħed bil-ġurament bħalissa, żommha f’moħħok.

ONOR. KONRAD MIZZI: Onor. Callus, jiġifieri inti tista’ tigdeb? 

ONOR. RYAN CALLUS:  Jien m’iniex qed nigdeb għax jien qed ngħid il-fatti. 

ONOR. KONRAD MIZZI: L-Onor. Callus qal li mhux qiegħed bil-ġurament u allura jista’ jigdeb! 

ONOR. RYAN CALLUS: Jien m’iniex qed nigdeb, imma inti għandek oneru ikbar minni għax inti ħadt il-ġurament. 

ONOR. KONRAD MIZZI: Jiġifieri int m’għandekx oneru hawnhekk. Onorevoli għalxejn! 

ONOR. RYAN CALLUS: L-Onorevoli mhux it-titlu, l-Onorevoli huwa kif iġġib ruħek. 

ONOR. KONRAD MIZZI: U inti qiegħed iġġib ruħek ħażin ħafna.

ONOR. RYAN CALLUS: U bl-affarijiet kollha li għamilt int għadek Onorevoli!

ONOR. KONRAD MIZZI: Jien qiegħed hawnhekk biex nirrappreżenta lill-poplu Malti u Għawdxi u b’wiċċi minn quddiem niddefendi dan il-proġett. U ma kellkomx punt wieħed x’toħorġu biex tgħidu kontra dan il-proġett. Lanqas punt wieħed.

ONOR. RYAN CALLUS: Aħna għadna lanqas bdejna!

IĊ-CHAIRPERSON: Onor. Mizzi, infakkrek li inti qiegħed bil-ġurament u meta tagħmel statements li jista’ jkun ma jkunux veritieri, jistgħu jintużaw fil-konfront tiegħek, minbarra li tkun wettaqt reat li ħadt ġurament falz.

ONOR. KONRAD MIZZI: Sur President, m’għandekx għalfejn tfakkarni, nafhom id-drittijiet tiegħi. Bħalma inti tkellimt fuq Capital One. Jew dak ma kienx ġurament fuq Capital One?

IĊ-CHAIRPERSON: Onor. Mizzi, qed nistiednek biex tkompli tixhed.

ONOR. KONRAD MIZZI: Sur President, jiġifieri inti meta bdejt tiddefendi ruħek mhux bil-ġurament kont?

IĊ-CHAIRPERSON: Onor. Mizzi, jien qed niġbidlek l-attenzjoni...

ONOR. KONRAD MIZZI: Inti kellek ġurament jew le? Spjegali. 

DR JEAN PAUL SAMMUT: Sur President, l-Onor. Mizzi għandu żewġ avukati, jekk għandu bżonn...

IĊ-CHAIRPERSON: Le, jien m’għandix ġurament, però qed nispjegalek...

DR JEAN PAUL SAMMUT: Sur President, jekk hemm bżonn infakkruh bil-ġurament infakkruh aħna, iż-żewġ avukati tiegħu. Nagħmlu xogħolna aħna. Grazzi.

IĊ-CHAIRPERSON: Naħseb li aħjar tfakkruh ukoll li qiegħed bil-ġurament.

ONOR. KONRAD MIZZI: During the break irċevejt messaġġ fejn qaluli: Konrad qed itellfuk għax ma felħux presentation tajba. 

IĊ-CHAIRPERSON: Qed tara! Prosit! 

ONOR. KONRAD MIZZI: Ma tifilħux.

IĊ-CHAIRPERSON: You’re feeling flattered.  No problem. 
ONOR. KONRAD MIZZI: Lanqas intom kapaċi...

ONOR. RYAN CALLUS: Robert Abela bagħtulek dan il-messaġġ? 

ONOR. KONRAD MIZZI: ...targumentaw one iota.

IĊ-CHAIRPERSON: Ma ġara xejn. Tajjeb.

ONOR. KONRAD MIZZI: Semmili punt wieħed fejn ma qbiltx miegħi llum fuq dak li għedt.

ONOR. RYAN CALLUS: Prosit Ministru!  Keep it up. 

ONOR. KONRAD MIZZI: Għidli punt wieħed. Lilkom qalulkom prosit.  Bil-voti qalulkom prosit!

ONOR. RYAN CALLUS: Ejja ħalli naraw. Se ġġib voti inti f’din l-elezzjoni!

IĊ-CHAIRPERSON:  Kompli, Onor. Mizzi.

ONOR. KONRAD MIZZI: Onor. Fenech Adami, forsi xi darba minn parliamentary assistant tieħu promotion! 

ONOR. RYAN CALLUS: Se ġġib voti inti f’din l-elezzjoni!

ONOR. KONRAD MIZZI: Għax deputat mexxej kont, imma deputat prim ministru ma kontx. (Interruzzjonijiet)

ONOR. RYAN CALLUS: Keċċewk mhux irriżenjajt. 

ONOR. KAROL AQUILINA: Inti mill-Milied sa San Stiefnu domt Deputat Mexxej. 

IĊ-CHAIRPERSON: Deputy Leader tal-Partit Laburista.

ONOR. KAROL AQUILINA: Mill-Milied sa San Stiefnu.

ONOR. KONRAD MIZZI: Imma l-poplu Malti u Għawdxi se jibqa’ jgawdi t-tariffi rħas.

ONOR. KAROL AQUILINA: Onor. Mizzi, inti kont Deputat mexxej tal-Partit Laburista mill-Milied sa San Stiefnu, għaliex inqbadt bil-kumpanija fil-Panama. Inqbadt tixxaħħam.
DR JEAN PAUL SAMMUT:  Ħalluh ikompli jaħasra!

ONOR. KONRAD MIZZI: Il-legacy tiegħi se tibqa’ hawnhekk u se tibqa’ li raħħasna l-kontijiet tad-dawl u l-ilma. U jien ma niddejjaqx li nkun one against three.  Tistgħu tkunu mija. 

ONOR. KAROL AQUILINA: Tellgħuk u kellhom ineħħuk malajr. Kellhom imorru jaħbuk. 

ONOR. KONRAD MIZZI: Tistgħu tkunu mija, tistgħu ġġibu l-helpers kollha tagħkom. 

ONOR. KAROL AQUILINA:  Kellhom imorru jaħbuk.

ONOR. KONRAD MIZZI:  Jien ma niddejjaq mill-ebda wieħed minnkom għax m’għandkomx track record x’tiddefendu u jien għandi track record biex niftaħar. 

ONOR. KAROL AQUILINA: Dak jarah il-poplu Malti u Għawdxi. 

ONOR. KONRAD MIZZI: Iva, dak jarah il-poplu Malti u Għawdxi. 

IĊ-CHAIRPERSON: Onor. Mizzi, kompli.

ONOR. KONRAD MIZZI: Kont qed ngħid – jekk dejjem se tħalluni nitkellem mingħajr kummenti minn taħt – li l-garanzija temporanja waqqajniha għax il-Kummissjoni Ewropea approvat l-SSA.  U bil-kontra ta’ dak li ġara taħt Gvern Nazzjonalista, fejn is-settur privat ħa l-laħma u l-poplu Malti u Għawdxi ħa l-għadma, fil-każ tagħna żammejna d-drittijiet tagħna kollha, neħħejna l-garanzija, ħadna l-fees, u llum il-ġurnata l-poplu Malti u Għawdxi m’għandux obbligi onorużi fuqu bħala Gvern, apparti dawk li għandha l-Enemalta.  Nerġa’ nirrepeti – għax l-ewwel waqqaftuni – li fil-freeport illum il-ġurnata għadna nħallsu loan ta’ €250 miljun, f’interessi biss għax għadna lanqas bdejna nħallsu l-prinċipal. Tafu xi jfisser dan?

Niġi issa għal punt important, u tajjeb li l-Onor. Callus joqgħod daqsxejn attent forsi jieħu ftit privat u forsi jniżżel ftit noti dwar dan. Se nitkellem dwar l-interconnector u l-prezzijiet. L-Awditur Ġenerali kkummenta dwar il-prezzijiet mixtrija minn Delimara 4 u qabbilhom ma’ dawk li nxtraw mill-interconnector, u hawnhekk l-Oppożizzjoni ppruvat għal darba, darbtejn, tlieta, ma waqfu qatt, tirkeb fuq dan il-punt barra mill-kuntest. Tajjeb ngħid, għax obviously  l-Awditur għamel professional work però inti dejjem tqabbel mal-assumptions li għamel l-Awditur, li l-comparison li sar dak iż-żmien ma kienx like with like għax il-prezzijiet tal-interconnector dak iż-żmien kienu relattivament baxxi f’dak il-perjodu qasir, però l-prezz ta’ Delimara 4, jiġifieri l-impjant ta’ ElectroGas, għall-ewwel sitt xhur, bħalma jiġri dejjem, kien qed jopera f’open cycle mode. Għax meta qed tikkummissjona impjant li huwa combined cycle, fejn l-isteam minflok tarmih you capture it u tiġġenera l-enerġija minnu, għall-ewwel sitt xhur dik l-enerġija taħliha għax tkun qed topera bħala open cycle, u l-prezz ikun daqsxejn iktar għoli, imma wara sitt xhur li jkun operational il-prezz jitbaxxa. Illum il-ġurnata, sitt xhur wara li l-impjant tħaddem, dan kien qed jopera bħala combined cycle u għaldaqstant kien effiċjenti. Dan kien kif stipulat kuntrattwalment fil-kuntratt, u kif ikun hemm fi kwalunkwe kuntratt. Jiġifieri anke jekk tixtru impjant ieħor dejjem tibda toperah bħala open cycle, imbagħad wara ħames, sitt xhur toperah bħala combined cycle. U għaldaqstant, ma tistax tqabbel like with like. 

Apparti hekk, ma sarx comparison like with like għax fl-interconnector kulma qabblu kien il-prezz tal-elettriku minn Sqallija u ma ġewx inklużi l-prezz tal-infrastruttura, li sewa iktar minn €300 miljun, id-doppju tal-prezz li kien hemm maħsub għalih fil-baġit, il-financing tiegħu li huwa madwar €15-il miljun interessi fis-sena, il-maintenance, l-operations, l-insurance, u ħafna affarijiet oħrajn. Ġew imqabbla r-rati tal-interconnector li huma bbażati fuq variable cost, filwaqt li għal ElectroGas ħadu l-variable cost u l-fixed cost għax ElectroGas trid tħallas ukoll tal-impjant li nvesta fih is-settur privat. Biex tkun like with like il-capacity charge ta’ ElectroGas trid tqabbilha mal-infrastruttura u l-ispejjeż li għandna biex inħallsu l-infrastruttura tal-interconnector. Ma rridux ninsew ukoll li l-prezz tal-interconnector jinkludi wkoll ir-recovery tal-fixed cost, u dan ma kienx inkluż.  Għaldaqstant it-€300 miljun l-Enemalta trid tirkuprahom lura, jiġifieri filwaqt li ElectroGas qed tirkupra lura l-investiment li għamlet, Enemalta wkoll trid tirkupra l-investiment tal-interconnector. Għaldaqstant, meta tqabbel like with like trid tinkludi wkoll il-fixed cost, id-deprezzament, l-interessi ta’ kważi €15-il miljun, l-insurance, il-maintenance, u l-operational monetary risk ta’ meta jkollok il-ħsara u trid tixgħel l-impjant li jaħdem biż-żejt, li huwa ħafna iktar għoli. Jekk tifrex dawn l-ispejjeż – u dak iż-żmien Enemalta kienet għamlet il-kalkoli tagħha – tara li l-prezz tal-elettriku li tixtri minn Sqallija trid iżżid fuqu 54% oħra ta’ spejjeż oħrajn, apparti mit-technical losses; għandek 3.5% mill-elettriku li jinġieb minn Sqallija jintilef bħala technical loss minħabba l-engineering losses li hemm, u 1.5% jintilef fit-transmission.  Dan qisni mort nikri karozza mingħand l-Avis, tfajtilha €20 petrol, u meta jistaqsuni kemm ġiet tiswini ngħidilhom €20, għax daqshekk inkun tfajtilha petrol. Imma apparti l-€20 petrol li nkun ħallast ikolli wkoll l-ispejjeż biex krejt il-karozza, li forsi jiġu bejn €20 u €25 oħra kull ġurnata. Jiġifieri wieħed dejjem irid iqabbel dejjem like with like, u meta tagħmel dan joħroġ ċar li l-prezzijiet ta’ Delimara 4 huma iktar vantaġġjużi minn dawk ta’ ElectroGas. 

Punt ieħor li xtaqt inressaq ukoll huwa li l-Awditur qabbel il-prezzijiet tal-interconnector ma’ Delimara 4, meta l-Enemalta xtrat minn fuq l-interconnector. Ovvjament meta l-interconnector kien expensive ħafna l-Enemalta ma xtratx minnu, u allura l-Awditur qabbel il-prezz biss ta’ meta kien baxx, għax jekk l-interconnector kien 20c per unit, l-Enemalta ma kenitx se tixtri minnu dak il-ħin. U nafu lkoll li l-prezz huwa għoli matul il-ġurnata u fil-peak hours, meta għandna bżonn id-dawl, u huwa rħis bil-lejl meta m’għandniex bżonn id-dawl, u allura s-sample mhuwiex rappreżentattiv. Din hija d-difiża li kienet għamlet l-Enemalta u kienet ħarġet ukoll calculations. Però aktar minn hekk, illum il-ġurnata naraw il-prezzijiet tal-inteconnector.  U din mhux jien qed ngħidha imma qaluha wkoll Enemalta. 

Bħalissa għaddejjin minn perjodu fejn il-prezz tal-enerġija fl-Ewropea huwa xi ħaġa out of this world, jiġifieri żdied b’ammont fenomenali. Kien hemm ġranet fejn il-prezz tal-elettriku mill-interconnector tela’ għal 37c per unit, u dan ma jinkludix l-54% tal-fixed costs u lanqas it-transition losses. Dan meta tqabblu mal-variable cost ta’ ElectroGas ta’ 6.7c, jiġifieri 6.7c ma’ 37c. Għandkom risposta għal din? Il-verità hi li m’għandkomx risposta għal din. Kieku bħalissa qed nixtru l-elettriku minn fuq l-interconnector, kieku l-prezzijiet tad-dawl u tal-ilma, abbażi tas-surcharge li għamel Dr Gonzi, għollejnihom b’sitt darbiet iktar lill-konsumatur, jiġifieri kienu jogħlew b’600%. 

IĊ-CHAIRPERSON:  Qed tara!

ONOR. KONRAD MIZZI:  Mhux qed tara!  Dik hija l-pura verità. Kważi sitt darbiet iktar milli huma.

IĊ-CHAIRPERSON: Inkredibbli!
ONOR. KONRAD MIZZI: Jiġifieri 6.7c iġġenerat mill-gass, ikkomparat ma’ 37c fil-peak. 

IĊ-CHAIRPERSON: U fil-frattemp ħallasna €120 miljun żejda.

ONOR. KONRAD MIZZI: Le, le, le.  Dik issa se niġi għaliha. Anke if you flatten it out, le.

IĊ-CHAIRPERSON: Kollox flattened!

ONOR. KONRAD MIZZI: Jekk taraha throughout – u saret calculation minn Enemalta – f’70% tal-ġranet il-prezz tal-gass kien orħos mill-interconnector. Issa jien, kif għedtilkom, m’iniex kontra l-interconnector.

ONOR. RYAN CALLUS: L-interconnector għamiltu inti, kif tista’ tkun kontrih? 

ONOR. KONRAD MIZZI: Iva, ftaħnih aħna…

ONOR. RYAN CALLUS: Mela mhux inti għamiltu l-interconnector? 

ONOR. KONRAD MIZZI: Iva, aħna wettaqnih.  Lanqas permessi ma kellu. Onor. Callus, se terġa’ ttellifni. Kif titlef l-argument tibda tattakka personali! Argumenta fuq l-argumenti, Onor. Callus. 

ONOR. RYAN CALLUS: Fuq l-argumenti qegħdin nitkellmu hawnhekk.

ONOR. KONRAD MIZZI: Ejja with a substantial argument. Ejja b’xi ħaġa! 

ONOR. RYAN CALLUS: Fuq l-argument qed ngħidlek. 

ONOR. KONRAD MIZZI: Meta xi darba tkun implimentajt xi ħaġa f’ħajtek ejja mbagħad b’wiċċek minn quddiem…

ONOR. RYAN CALLUS: L-interconnector inti għamiltu.  Bħala fatt. 

ONOR. KONRAD MIZZI: …imma sakemm għadek m’għamilt xejn, oqgħod daqsxejn hemmhekk bilqiegħda. 

Grazzi għall-proġett tal-gass li għamlet Enemalta, illum, fis-sena 2021 nistgħu nżommu l-prezzijiet baxxi. Kieku ma kellniex il-prezzijiet baxxi kieku llum qegħdin għarkupptejna bħal pajjiżi oħrajn. Spanja kien hemm postijiet fejn l-ispejjeż żdiedu b’50%, bħal dawk ta’ Iberdrola u Endesa.  Fl-Ingilterra kien hemm pensjonanti li qegħdin jitfu l-gass u l-heating daqskemm żdiedu l-prezzijiet, u aħna f’Malta, għall-grazzja t’Alla, għax il-Gvern kien għaqli u morna għal fixed price contract, żammejna l-prezz baxx.  U dwar dan se jkolli ċans nitkellem aktar tard. Anke f’perjodu meta l-prezzijiet mill-interconnector forsi kienu daqsxejn orħos, 70% tad-drabi l-prezz tal-gass xorta kien orħos. Dak huwa l-argument li ma tistgħux tirbħu għax dawn huma l-fatti. Dwar affarijiet oħrajn tistgħu tgħajjruni kemm tridu għax huma suġġettivi, imma fuq il-fatti ma tistgħux tgħajruni. 

IĊ-CHAIRPERSON: Mhux hekk! Tinsa’ x’ġara tal-lum u tgħid għax illum…

ONOR. KONRAD MIZZI: Il-fatti huma fatti. 

IĊ-CHAIRPERSON: €40 miljun fis-sena fatti.

ONOR. RYAN CALLUS:  Qed naqblu fuq xi ħaġa!

ONOR. KONRAD MIZZI: Illum l-Enemalta qiegħda tagħmel… Qed infittex  a few cuttings mill-ġurnali dwar il-prezzijiet tal-LNG prices bħalissa għax qegħdin naraw il-futures kif inhuma. Hawn wieħed jgħid “LNG prices surge pass the USD 50 as European gas crisis intensifies”. Fir-realtà l-futures kienu USD 56 u f’Novembru żdiedu b’USD 16. Aħna qegħdin inħallsu USD 10 għal kollox compared with USD 56. Jista’ ikollok deal aħjar minn dan? 

ONOR. RYAN CALLUS: Kemm kien it-telf ta’ Enemalta fl-2020?

ONOR. KONRAD MIZZI: Jista’ ikollok deal aħjar minn dan? 

ONOR. RYAN CALLUS: Insejtha s-sena 2020?

ONOR. KONRAD MIZZI: Bħalissa m’għandix informazzjoni, Onor. Callus, imma li nista’ ngħidlek hu li meta kont Ministru jien…

ONOR. RYAN CALLUS: Jiġifieri inti kont tajjeb, imbagħad ġew ta’ warajk u għaffġuha.

ONOR. KONRAD MIZZI: M’għandix informazzjoni. Għadhom mhumiex published l-accounts.  Meta jiġu published nitkellmu.

ONOR. RYAN CALLUS: Kienet public li fl-2020 Enemalta għamlet it-telf. Jiġifieri tlaqt int u mar kollox ħażin. 

ONOR. KONRAD MIZZI: Ir-realtà hi li up to 2018 Enemalta għamlet €100 miljun qligħ. Dak huwa fatt u… 

ONOR. RYAN CALLUS: Mela inti qed tgħid li sakemm domt inti kollox sew, imbagħad ġew il-Ministri ta’ warajk u għamlu tgħaffiġa. 

ONOR. KONRAD MIZZI: Jiena ċert li llum l-Enemalta qiegħda tagħmel minn kollox biex tixtri l-gass fuq l-interconnector. U grazzi għat-tool box li tajniha bil-kuntratt, Enemalta – u qed nassumi li għamlitha però m’għandix informazzjoni – setgħet żiedet is-supply tagħha b’2 miljun MMBtus fis-sena, li lilna jserrħuna għax minflok nixtru dawk iż-2 miljun MMBtus mill-interconnector bi prezzijiet straordinarji, u minflok l-Enemalta qiegħda crippled, u minflok ma l-Gvern irid joħroġ miljuni ta’ ewro fi state aids lil Enemalta, kif kien isir fi żmien Gvern Nazzjonalista, dak bħalissa mhux qed isir. 

Tajjeb ngħidu wkoll li meta Enemalta għamlet l-analiżi tagħha dwar il-prezzijiet, il-predictions kienu li l-prezzijiet tal-interconnector kienu se jiżdiedu bil-kbir fuq medda ta’ żmien minħabba l-problemi ta’ supply fi Sqallija u problema ta’ konġestjoni fin-naħa t’isfel tal-Ewropa. Apparti minn hekk, importanti ngħidu li l-elettriku ma taqbadx u tixtrih minn fuq il-brochure, jiġifieri ma taqbadx u tgħid jien illum se nixtri “daqshekk” elettriku. L-elettriku fuq l-interconnector l-Enemalta tixtrih b’irkant, jiġifieri trid tagħmel bid, u l-bid taf tiġik tajba u taf tiġik ħażina. Jiġifieri importanti li tqabbel u tagħmel l-analiżi tajjeb tagħha f’dan ir-rigward. Dan huwa proċess ikkumplikat ħafna. Ir-realtà hi li meta ma kellniex bżonnu l-interconnector il-prezz kien irħis, u meta għandna bżonnu l-prezz huwa għoli. Mela iva, kien jagħmel sens li aħna jkollna impjant bil-gass, kellna bżonnu u ma konniex ngħaddu mingħajru. U s-simulations ta’ constant demand ma jagħmlux sens, għax kif jaf kulħadd, id-domanda hija fluctuating u tinbidel minn jum għall-ieħor u bejn ħin tal-ġurnata u ħin ieħor. Fuq medda ta’ żmien il-prezz tal-elettriku mill-gass kien se jkun ferm orħos u llum qegħdin taraw li dan ġara fir-realtà. Jiġifieri l-predictions tagħna kienu korretti; f’70% tal-ġranet kien orħos, u bħalissa l-gass ikkomparat mal-interconnector huwa rħis kuljum.  Din hija l-pura verità li ma jista’ jmeriha ħadd. Il-prezzijiet tal-interconnector huma għoljin bla proporzjon, għax il-pajjiżi l-oħrajn kollha tal-Ewropa qegħdin iħarsu lejn il-ħtieġa tal-enerġija għalihom, is-security of supply, u aħna ma nistgħux noqogħdu niddependu fuq ħaddieħor. Enemalta kienet għaqlija u marret għal strateġija ta’ energy mix… 

IĊ-CHAIRPERSON: Ippermettili nagħmillek mistoqsija bil-permess tiegħek. Li nixtieq inkun naf mingħandek dwar ix-xiri tal-gass huwa x’sens jagħmel li ElectroGas ma tixtrix il-gass direttament hi, imma tqabbad lil SOCAR jixtri l-gass. Lilna dak li jinteressana.

ONOR. KONRAD MIZZI: Aħna m’għandniex kuntratt ma’ SOCAR, jiġifieri għall-kuntrarju ta’ dak li taħsbu, mhemmx kuntratt ma’ SOCAR.  Il-kuntratt huwa ma’ ElectroGas.

IĊ-CHAIRPERSON: Però taf kif isir ix-xiri tal-gass. Taf il-mark up li tagħmel SOCAR meta tbigħ lil ElectroGas u tgħaddih lil Enemalta.

ONOR. KONRAD MIZZI: L-ElectroGas tixtri minn fejn trid, u għalhekk aħna morna għal kuntratt wieħed. Ir-riskju tfajnih fuq ElectroGas. Kieku l-Enemalta, minflok marret għall-fixed price fuq ħames snin, għamlet il-hedging hi, kieku kien ikollna bżonn €200 miljun bħala reserve for cash margining ħalli jekk il-prezz jitbaxxa jew jogħla beyond a certain limit, inti toħroġ dak il-cash. 

IĊ-CHAIRPERSON: Taf li din switilna €40 miljun kull sena.

ONOR. KONRAD MIZZI: Le, le. 

IĊ-CHAIRPERSON: X’le le! Iva.

ONOR. KONRAD MIZZI: Le ma switilniex.

IĊ-CHAIRPERSON: Iva, mhux le. 

ONOR. RYAN CALLUS: Dan skont il-ġurnal The Guardian. 

ONOR. KONRAD MIZZI: Spjegali kif. 

ONOR. RYAN CALLUS: Inti taqrah il-ġurnal The Guardian?

ONOR. KONRAD MIZZI: Le, tikkwotalix rapporti tal-media. Spjegali kif. 

IĊ-CHAIRPERSON: SOCAR tixtri l-gass b’€113 miljun, tbigħu lil Electrogas b’€153 miljun, u Enemalta tħallas lil Electrogas €153 miljun. Jiġfieri sar profitt ta’ €40 miljun. Din hi s-serqa. Din hi l-ħadma, Onor. Mizzi.

ONOR. KONRAD MIZZI: Le, m’inti qed tifhem xejn. 

IĊ-CHAIRPERSON: Jien ma jien qed nifhem xejn, The Guardian mhu qed jifhem xejn, il-ġurnali kollha mhuma jifhmu xejn, u ħadd mhu jifhem xejn.

ONOR. KAROL AQUILINA:  Ħlief inti.

ONOR. RYAN CALLUS: The Guardian żbaljat u anke The Times. 

IĊ-CHAIRPERSON: The Times of Malta ma tifhem xejn, l-esperti ma jifhmu xejn...

ONOR. RYAN CALLUS: The Times of Malta kienet qaltlek qed nixtru l-gass...

IĊ-CHAIRPERSON: I’m being factual. Xirja ta’ €113-il miljun gass...

ONOR. KONRAD MIZZI: Dak statement żbaljat. Tista’ tagħtini ċans nispjegalek? 

ONOR. RYAN CALLUS: The Times of Malta ukoll żbaljata meta qalet li qegħdin nixtru l-gass seba’ darbiet iktar mis-suq?

ONOR. KONRAD MIZZI: Iva.

ONOR. RYAN CALLUS: Mela kulħadd ħażin! The Guardian ħażin, The Times of Malta ħażin...  U Konrad Mizzi dejjem għandu raġun! 

ONOR. GLENN BEDINGFIELD:  Jimporta nisimgħu ftit?  Toqogħdu tisimgħu lilkom infushom!

ONOR. KONRAD MIZZI: Meta inti għandek hedging inti mhux qed tagħmel profitt jew qligħ. Dak mhux profitt jew qligħ. Il-hedging imur għand it-traders. 

IĊ-CHAIRPERSON: Onor. Mizzi, jien qed ngħidlek li din il-biċċa negozju li għamilt, din il-biċċa bravura li qed tfaħħar, s’issa dawn il-mekkaniżmi fantastiċi swewlna €40 miljun fis-sena għal tliet snin. Dak li qed ngħidlek jien. 

ONOR. KONRAD MIZZI: Li nista’ ngħidlek hu li fi żmien Gvern Nazzjonalista konna nħallsu għal dan il-fuel €350 miljun fis-sena, u llum il-ġurnata Enemalta naqqsitu b’iktar minn nofs, jiġifieri ġie madwar €120 miljun, il-kontijiet huma orħos; fil-fatt għandna l-orħos kontijiet fl-Ewropa.

IĊ-CHAIRPERSON: Xirja ta’ €113 miljun issir mark up għal €153 miljun, dawn jiġu trasferiti fuq Enemalta, Enemalta tħallashom, u xi ħadd ikun daħħal €30 miljun.  Għax tgħidli:  imma ħa r-riskju hu. Dak riskju! Qala’ €30 miljun. 

ONOR. KONRAD MIZZI: Le, il-hedging ma jaħdimx hekk. X’inhu t-title ta’ dan ir-report?

ONOR. KAROL AQUILINA: “Malta losing money ‘hand over fist’ from Azerbaijan energy deal, claim experts”. 

ONOR. KONRAD MIZZI: Mela llum dik għandha tinbidel għal “SOCAR losing money hand over fist...” għax illum il-ġurnata qegħdin jitilfu... (Għajjat) 

ONOR. RYAN CALLUS: Wara li għamilna ħames snin inħallsu bl-għoli.

ONOR. KONRAD MIZZI: Ejjew nargumentaw b’mod intelliġenti. 

ONOR. KAROL AQUILINA: F’dik is-sena partikolari Enemalta ħallset €131.6 miljun għall-gass, meta l-prezz kien in-nofs. 

ONOR. KONRAD MIZZI: Le, mhijiex kwestjoni ta’ nofs il-prezz u hekk.

ONOR. KAROL AQUILINA: Dak li ġie stabbilit. Jiġifieri l-pajjiż ħallas id-doppju għall-gass.

ONOR. KONRAD MIZZI: Meta inti qed tgħid hedging... 

IĊ-CHAIRPERSON: Ippermettili ftit, Onor. Mizzi. Onor. Bedingfield, inkomplu bil-laqgħa fl-4:30 p.m.?

ONOR. GLENN BEDINGFIELD: Le, inkomplu l-ġimgħa d-dieħla.

IĊ-CHAIRPERSON: Onor. Mizzi, inti kemm baqagħlek? Nimmaġina li issa wasalt fl-aħħar. 

ONOR. KONRAD MIZZI:  Għandi żewġ terzi lesti, jiġifieri one other third remaining. Intom telliftuni! (Interruzzjonijiet)

ONOR. RYAN CALLUS: Żdiedulek l-avukati hawnhekk. Għandek ħafna!

ONOR. KAROL AQUILINA:  F’siegħa tlesti.  Noqogħdu kwieti u...

ONOR. KONRAD MIZZI: At least dawn il-mistoqsijiet tal-aħħar kienu validi.

ONOR. KAROL AQUILINA: Minn dawn jien għandi kemm trid u iktar ma tgħid aktar jiżdiedu. S’issa wasalt sa 165.

ONOR. RYAN CALLUS: Imma d-domandi kollha trid tweġibhom mhux li jogħġbu lilek biss! 

ONOR. KAROL AQUILINA: U jkollok tweġibhom taħt ġurament. 

ONOR. KONRAD MIZZI: Agħmilhomli.

IĊ-CHAIRPERSON:  Ejjew nagħmlu kwarta oħra. Nistgħu nagħmlu kwarta oħra. 

ONOR. KONRAD MIZZI:  Jiġifieri bħalissa m’għadniex qegħdin nidhru fuq Parliament TV. Hux hekk? Ma tridunix nidher.  Hux hekk? 

ONOR. KAROL AQUILINA: Kieku nistgħu, nagħmluk in mondo visione! 

IĊ-CHAIRPERSON: Jien nagħtik parir, jekk sejjer tant tajjeb, li tagħmilha live fuq il-Facebook page tiegħek. Illum hemm mezzi li jekk trid il-fans tiegħek jarawk tagħmilha live.

ONOR. RYAN CALLUS: Għall-elezzjoni ġenerali li ġejja! 

IĊ-CHAIRPERSON: Jien qed nagħtik il-ħin kollu biex tkun tista’...  Imma m’intix se tiddettalna inti ta’ meta, kif, u come. Jien qed ngħidlek li se nagħmlu nofs siegħa oħra. Nistgħu nkomplu, Onor. Mizzi.

ONOR. ALEX MUSCAT:  Le, mhux nofs siegħa.

ONOR. GLENN BEDINGFIELD: Sal-4:15 p.m. għax aħna għandna xogħol ieħor. (Interruzzjonijiet) Jien irrid inkun preżenti għal... Bir-rispett kollu!

IĊ-CHAIRPERSON: Jien nifhem li kollha kemm aħna għandna l-Plenarja u għandna l-Kumitat. Issa jien qed nissuġġerixxi li nagħmlu nofs siegħa, ħalli jkun avvanza sew fid-depożizzjoni tiegħu...

ONOR. CLAYTON BARTOLO: Hemm hi. Daqqet il-qanpiena biex tibda s-seduta fil-Plenarja.

IĊ-CHAIRPERSON: Ibda, issa naraw.

ONOR. GLENN BEDINGFIELD: Le, le, mhux ibda, issa naraw. 

IĊ-CHAIRPERSON: Nagħmlu kwarta oħra.

ONOR. GLENN BEDINGFIELD: Iva, kwarta oħra.

IĊ-CHAIRPERSON: Kompli kwarta oħra, Onor. Mizzi.

ONOR. RYAN CALLUS: Qed jiżdiedulek l-avukati. Kompli. 

ONOR. CLAYTON BARTOLO:  Aħna għandna xogħol tal-Gvern.

ONOR. RYAN CALLUS: Dan huwa kontinwazzjoni tax-xogħol tal-Gvern. (Interruzzjonijiet)

IĊ-CHAIRPERSON:  Kompli, Onor. Mizzi.

ONOR. KONRAD MIZZI: Fuq medda ta’ żmien...  U dawn l-aħjar li jsiru mhux bil-clips tal-gazzetti, Onor. Fenech Adami.

IĊ-CHAIRPERSON: Għidilna fejn huma żbaljati.

ONOR. KONRAD MIZZI: Jekk tridu tistgħu titolbu lill-Awditur Ġenerali jagħmlilkom exercise. 

ONOR. RYAN CALLUS: L-Awditur Ġenerali qiegħed bil-qiegħda warajk.  F’rapport minnhom, l-Awditur qallek li inti għażaqtha billi ħallasna €14-il miljun iktar għal hedging ħażin.

ONOR. KONRAD MIZZI: Le, m’hemm xejn dwar dan. Jien m’għamilt ebda hedging.

ONOR. RYAN CALLUS: Id-darba li ġejja nġiblek ir-rapport tal-Awditur.

ONOR. KONRAD MIZZI: Qed titkellem fuq rapport ieħor li m’għandux x’jaqsam. 
ONOR. RYAN CALLUS: Eh le, m’għandux x’jaqsam? Dawk hedging ta’ fuel ukoll. 

ONOR. KONRAD MIZZI: Permezz tiegħu dak konna erġajna raħħasna l-fuel.

IĊ-CHAIRPERSON: Qed tara!

ONOR. RYAN CALLUS: Imma l-Awditur qal li ħallasna €14-il miljun iktar. Jiġifieri l-Awditur żbaljat, The Times of Malta żbaljata, The Guardian żbaljat, imma inti għandek raġun!

ONOR. KONRAD MIZZI: Imma aħna qegħdin hawnhekk biex niddiskutu r-rapport speċifiku tal-Awditur.

ONOR. RYAN CALLUS: Dak huwa rapport li jkompli miegħu.

ONOR. KONRAD MIZZI: Le, mhux l-istess wieħed.

ONOR. RYAN CALLUS: Imma inti qed titkellem fuq hedging ta’ fuel.

ONOR. KONRAD MIZZI: Inti qed titkellem fuq rapport ieħor.

ONOR. RYAN CALLUS: Inti qed titkellem fuq hedging tal-fuel. Naqblu?

ONOR. KONRAD MIZZI: Jien qed nitkellem fuq hedging ta’ gass.

ONOR. RYAN CALLUS: Imma meta kellna l-kwestjoni tal-fuel, l-Awditur qallek – u din ġrat meta kont inti Ministru – li inti għamilt hedging ħażin u dan ġie jiswina... 

ONOR. KONRAD MIZZI: Jien ma nagħmilx hedging, Onor. Callus.

ONOR. RYAN CALLUS: Saret taħt ir-responsabilità tiegħek. Inti kont Ministru, mhux jien.

ONOR. KONRAD MIZZI: Iva, iva, sewwa qed tgħid.  Jien kont responsabbli. 

ONOR. RYAN CALLUS: Dakinhar, minħabba deċiżjoni ħażina li ħadt inti u n-nies tiegħek taħtek, aħna ħallasna €14-il miljun iktar.

ONOR. KONRAD MIZZI: Le, il-hedging ma jaħdimx hekk. 

ONOR. RYAN CALLUS: Qed ngħidlek x’qal l-Awditur, mhux jien qed ngħidu. Mela issa nġiblek ir-rapport.

ONOR. KONRAD MIZZI: Li kien ġara dak iż-żmien, jekk niftakar sew kien fl-2017... 

ONOR. RYAN CALLUS:  Issa nġiblek ir-rapport, insiblek it-text u nikkwotalek.

ONOR. KONRAD MIZZI:  Ġibu, ma jimpurtax.

ONOR. RYAN CALLUS: Jien mhux bħalek, ngħidlek li l-Awditur qal “hekk”, “hekk” u “hekk”. Nikkwotalek.

ONOR. KONRAD MIZZI: Jekk trid nagħmlu session oħra u niddiskutu dak ir-rapport.

ONOR. RYAN CALLUS: Kemm trid nagħmlu sessions. Anke tal-Montenegro nixtieq li niddiskutu jien. 

ONOR. KONRAD MIZZI: Niġu ppreparati għal dik is-session...

ONOR. RYAN CALLUS: Fuq tal-Montenegro wkoll?

ONOR. JONATHAN ATTARD:  Mr Chairman, ħallih ikompli!

IĊ-CHAIRPERSON: Kompli bid-depożizzjoni tiegħek. Għandek kwarta.

ONOR. RYAN CALLUS: Fadallek għaxar minuti. Ħadtlek ħamsa. Fadallek għaxra.

ONOR. KONRAD MIZZI: Trid ħamsa oħra?

IĊ-CHAIRPERSON: Se nikkonċudulu kwarta oħra llum.

ONOR. KONRAD MIZZI: Ir-realtà hija li iva, fuq medda ta’ żmien il-prezz tal-elettriku mill-gass kien se jkun orħos, u llum qed naraw li dan ġara. Huwa fatt. M’iniex se ngħid li l-prezz tal-interconnector se jibqa’ dejjem daqshekk straordinarju, allaħares, però mill-2017 ‘il quddiem it was an upward trend. Anke jekk tħares lejn kif kienu l-prezzijiet tal-interconnector fl-2018, Onor. Callus, tara li dawn kienu żdiedu b’40% fuq l-2017, però aħna bqajna nixtru bi prezz fiss. Dawn huma affarijiet li ma jista’ jmerihom ħadd, u l-ebda spin tal-ebda gazzetta ma tista’ tbiddilhom; dawn huma numri. Jekk tridu tistgħu tqabbdu accountants tagħkom u jaħdmuhomlkom ukoll, u jekk iridu, l-accountants tagħkom, jistgħu jpoġġu miegħi wkoll u noqogħdu nduruhom flimkien. Il-prezzijiet tal-interconnector huma għoljin, bla sens ta’ proporzjon, u Enemalta kienet għaqlija li marret għal strateġija ta’ energy mix. Nerġa’ ngħid li l-interconnector huwa proġett tajjeb ukoll, però huwa parti mill-energy mix, jiġifieri mhux wieħed kontra l-ieħor, imma huma kumplimentari. Nixtieq li xi darba naslu f’dan il-pajjiż li jkollna dibattitu iktar seren u matur. Apparti minn hekk għandna wkoll r-renewable energy, li fi żmien Gvern Nazzjonalista kienet tiġġenera biss 1%. Sakemm kont jien Ministru kienet telgħet għal madwar 8%, imma llum ma nafx kemm qiegħed.

ONOR. RYAN CALLUS: Mhu veru xejn.

ONOR. KONRAD MIZZI: Iva, tela’ madwar 7%.

ONOR. RYAN CALLUS: Mhu veru  xejn li kien 1%. No, you are lying. Mhu veru xejn. Meta sirt Ministru inti, ix-share capital tal-enerġija f’Malta kien 1%. 

ONOR. KONRAD MIZZI: Kien 1% tal-enerġija.

ONOR. RYAN CALLUS: Mhu veru xejn.

ONOR. KONRAD MIZZI: Mela kemm kien, Onor. Callus?

ONOR. RYAN CALLUS: Kien madwar 7%.

ONOR. KONRAD MIZZI: 7%!? 7% ilħaqnih fl-2017. Minn fejn ġibtha din? 

ONOR. RYAN CALLUS: Forsi n-naħa l-oħra qegħdin jaqblu miegħek biex jidhru sbieħ li għandek raġun. Il-ġimgħa d-dieħla nġiblek din ukoll.

ONOR. KONRAD MIZZI: Din importanti u se nieħu nota biex ma ninsiex. Din assurdità!

ONOR. RYAN CALLUS: Issa naraw. Jiġifieri inti qed tgħid li meta sirt inti ministru kienet 1%. Kompli.

ONOR. KONRAD MIZZI: Fl-2013 kienet 1%, telgħet għal 7%, u l-uniku proġett li kellkom kien dak li ried jagħmel George Pullicino li r-rati jagħmilhom bit-23c, u Tonio Fenech stess ma kienx approvahulu dak iż-żmien. 

ONOR. RYAN CALLUS: U l-iskemi tal-PVs inti bdejthom ukoll.  Hux?

ONOR. KONRAD MIZZI: Għamiltu intom skemi fil-PV, u aħna komplejnihom u frixxnihom, imma...

ONOR. RYAN CALLUS: Mela mhux 1% kien il-persentaġġ tar-renewable energy.

ONOR. KONRAD MIZZI: Iva, 1%.

IĊ-CHAIRPERSON: Kompli bid-depożizzjoni tiegħek.

ONOR. RYAN CALLUS: Issa nitkellmu next week fuqha.

ONOR. KONRAD MIZZI: Idħol fis-sit tal-Malta Resources Authority (MRA) u arahom.

ONOR. RYAN CALLUS: M’għandix għalfejn. Nafhom iċ-ċifri. Issa nitkellmu ġimgħa oħra.

ONOR. KONRAD MIZZI: Jiġifieri inti qed tgħid li kienu 7%?

ONOR. RYAN CALLUS: Nitkellmu ġimgħa oħra fuqha. Inti qed tgħid li kienu 1%.

ONOR. KONRAD MIZZI: U inti kemm qed tgħid? 7%?

ONOR. RYAN CALLUS: Nitkellmu next week.

ONOR. KONRAD MIZZI: Għidli kemm hi. Għedt li taf iċ-ċifri!

ONOR. RYAN CALLUS: Ma kenitx 1% żgur.

ONOR. KONRAD MIZZI: Mela kemm kienet? Inti għedtli 7%. 

ONOR. RYAN CALLUS: Circa 7%.

ONOR. KONRAD MIZZI: Le, żbaljat. 1% kienet.

IĊ-CHAIRPERSON: Kompli, jekk jogħbok.

ONOR. KONRAD MIZZI: Next week inqabblu l-persentaġġi. Jekk trid inġibu hawnhekk ir-regulator for energy and water services, ma nafx min hu llum, u jgħidilna.

ONOR. RYAN CALLUS: Inġibu. Mhux problema.

IĊ-CHAIRPERSON: Kompli ixhed.

ONOR. KONRAD MIZZI: Nassigurak li nkun kemm jista’ preċiż. Telliftni l-argument! 

ONOR. RYAN CALLUS:  Skużani.

ONOR. KONRAD MIZZI:  Malta kienet ħadet deċiżjoni tajba li r-renewable energy jieħu priority dispatch. Jiġifieri at any one point in time, mhux bħal barra minn Malta fejn jekk m’għandekx bżonn renewals ma tixtrihx, jekk għandek familja... Jiġfieri jekk inti, Onor. Fenech Adami, għandek il-pannelli fuq il-villa tiegħek, u għandek fejn tagħmel ħafna pannelli hemmhekk, malli tixgħelhom mill-ewwel jidħlu fil-grid u mhux skont jekk hemmx bżonnhom jew le.

ONOR. ALEX MUSCAT: Sibniha, Sur Callus. 0.42% kienet.

ONOR. KONRAD MIZZI: Jiġifieri lanqas1%!

ONOR. CLAYTON BARTOLO: Le, kienet 1.3%.

ONOR. ALEX MUSCAT: Din il-figura ġibniha minn fuq il-Eurostat.

ONOR. KONRAD MIZZI: Onor. Callus, skont il-Eurostat kienet 1.13%. (Interruzzjonijiet) Għax din hija  importanti; lanqas fuq figura bażika ma kont ippreparat.

ONOR. GLENN BEDINGFIELD: Il-Eurostat ħażina u l-Onor. Callus għandu raġun! 

ONOR. KONRAD MIZZI: Qalilna 7%. Jiġifieri meta l-Onor. Callus jgħidilna li l-prezzijiet roħsu, għed li se jiżdiedu times a multiple of seven!

IĊ-CHAIRPERSON:  Kompli, Onor. Mizzi.

ONOR. KONRAD MIZZI:  Hawn Malta aħna kellna l-vantaġġ straordinjarju, għandna l-policy sabiħa li s-solar energy jieħu priority dispatch. Jiġifieri minkejja li r-renewable energy hija expensive, hija l-ewwel li tidħol, ikun hemm xi jkun hemm, imbagħad jidħlu l-magni l-oħrajn. Enemalta għandha software apposta, li kienet għamlet flimkien ma’ Terna, li kull siegħa tqabbel il-prezz tal-interconnector, tqabbel il-prezz tal-elettriku ġġenerat mill-gass, tqabbel il-cost biex titfi u tixgħel il-magni, tqabbel il-cost tad-diesel engines, u tiddeċiedi liema magni tixgħel u liema titfi. Però, irrespective of that, il-PV energy tidħol dejjem għax mhuwiex parti mill-mudell. Dik tieħu priority dispatch għax hija tajba għall-ambjent, u jekk Alla jrid, nibdew ukoll inħarsu lejn fuels oħrajn.  Veru li lura fl-2013 kien hemm a policy decision importanti dwar il-qalba għall-gass, però llum irridu nibdew inħarsu ‘l quddiem lejn fuels oħrajn għax il-pajjiż irid jibqa’ jimxi ‘l quddiem. Iva, se jkollna bżonn aktar elettriku biex ikollha a fleet of electric vehicles around Malta ħalli jkollna inqas emissjonijiet, biex dak li we achieved in the energy sector, id-decarbonisation... Qabel, 65% tal-main greenhouse emissions tal-pajjiż kienu ġejjin mis-settur tal-enerġija, u llum il-ġurnata huma ġejjin mit-trasport. Jekk Alla jrid, permezz tal-electric vehicles, permezz ta’ mass transit systems u affarijiet oħrajn, bħala pajjiż jirnexxielna to decarbonise anke t-transit sector, biex imbagħad verament ikollna arja iktar nadifa. Fil-port qed isir proġett tajjeb, ix-shore to ship electricity interchange, biex meta jkun hemm il-vapuri fil-port, jitfu l-magni, ma jibqgħux iħammġu bil-gasoil, bid-diesel, għax dawn jikkreaw ħsara u mard respiratorju lin-nies li joqogħdu fiż-żona, u jaqilbu għall-elettriku. U għalhekk irridu sorsi tal-enerġija nadifa mill-elettriku. Però dwar dan se jkollna ċans nitkellmu aktar ‘il quddiem. 

Ħadt pjaċir ukoll li kkonfermajna, permezz ta’ Eurostat, li l-persentaġġ ta’ enerġija nadifa fi żmien Gvern Nazzjonalista kien ta’ 1.13%, u mhux ta’ 7% kif qal l-Onor. Callus. Jiġifieri anke hawnhekk il-fatti qed ixejnu dak li qalet l-Oppożizzjoni. Apparti minn dan kollu, l-interconnector jistgħu jinħolqulu problemi oħrajn, kif rajna meta kellu ħsara għal kważi sitt xhur sħaħ kkawżata minn ankra ta’ vapur li laqtitu. U din konna semmejniha f’wieħed mid-dibattiti politiċi li kellna fejn huma qagħdu jidħku bina. Kienu qalulna: ankra ta’ vapur se tolqot l-interconnector!? Ma tarax! Kif jista’ jiġri dan? Imma ġrat; ankra ta’ valur laqtet l-interconnector u l-ewwel ridna nsibu l-ħsara, imbagħad ridna nieħdu l-barges on site for specific days, ridna naraw li ma jkunx hemm maltemp, intellgħuhom, naqtgħu dik il-biċċa cable li ntlaqtet, u nġantuha.  Kien proċess ikkumplikat ħafna li ħa sitt xhur u tlifna l-provvista għal xhur sħaħ.  Allura kif jista’ pajjiż ikun dipendenti fuq hekk? Dażgur li ma jistax. Dan apparti l-problema ta’ meta Sqallija ma jkollhiex provvista tal-enerġija, kif ġara fil-passat. Meta t-Taljani ma kellhomx provvista qatgħulna s-supply. Kien hemm ukoll żmien meta kien hemm l-issue tal-immigranti, and politically they teased us u qalulna: oqgħodu attenti għax naqtgħulkom id-dawl mill-interconnector. Ma jistax pajjiż sovran jiddependi minn pajjiż ieħor u l-enerġija. Issa qed naraw l-issue bejn Franza u l-Ingilterra, dwar waħda mill-British Islands, fejn lill-Franċiżi qalulhom li jekk se jibqgħu jilagħbu fuq l-issue ta’ Northern Ireland kienu se jikkunsidraw li jwaqqfulhom id-dawl via l-interconnector. Jiġifieri filwaqt li dan huwa sors tajjeb, ma tista’ tkun dipendenti fuqu. Trid tkun sovran, u pajjiż sovran għandu jkollu s-security of supply tiegħu. U għalhekk aħna ħloqna l-impjanti, biex ikollna security of supply, dik il-famuża N+1, jiġifieri anke jekk l-ikbar magna titlaqlek, aħna għandna biżżejjed provvista biex nibqgħu nissuplixxu. U għandna wkoll l-SSA biex jipprovdi l-LNG biex aħna qatt ma ninqabdu bla fuel. Meta tkellimna ma’ Terna qalulna li jaf jasal żmien – li fil-fatt jiġri kull xahar – fejn huma jagħtuna notice li għandhom limited supply. Allura mbagħad x’nagħmlu aħna? Nitfu? Naqbdu ngħidu li din il-ġimgħa n-nies taż-Żejtun u ta’ Ħal Għaxaq se nitfulhom, il-ġimgħa d-dieħla nitfu Birkirkara u Ħal Balzan, il-ġimgħa ta’ wara nitfu l-Mellieħa u żoni oħra. Hekk se nagħmlu? Ma tistax issir. Apparti mill-congestion problems li jkun hemm.  Għax fil-cables ikun hemm il-congestion bħal fit-traffiku. U dan ma jkunx biss f’Malta, imma jkun hemm congestion ukoll ġewwa Sqallija, u bejn mainland Italy u Sqallija. U Malta għandna l-problema li għandna żewġ loads importanti, waħda viċin Delimara fejn l-impjanti, u l-oħra l-Magħtab viċin l-interconnector. Minn dawn iż-żewġ sorsi ta’ supply biss nistgħu aħna nipprovdu l-elettriku and we have to balance it out biex ma jkollniex congestion u problemi bħal dawn. Apparti minn hekk, filwaqt li l-interconnector għandu vantaġġi, għax ma rridx ngħid li għandu żvantaġġi biss, għandu riskju kbir li jgħidulu s-single point of failure. U din, ir-rapport tal-Awditur semmiha wkoll. Dan ifisser li jekk l-interconnector is out action inti mhux titlef 20 MW, 30 MW, jew 40 MW minn 200 MW, imma titilfu kollu u jintefa’ kollu. Dan ifisser li s-supply lil nofs Malta, għax hawn Malta l-peak huwa 450MW – ħafna drabi inkunu in the range of 340 MW jew 350 MW –  tliftha. U ma jistax ikun li jiġri dan. Mill-banda l-oħra, l-impjanti l-oħrajn tal-gass għandhom magni ferm iżgħar, u jekk titlef magna tkun tlift 40 MW, mhux 200 MW jew 300MW. Naħseb li dan huwa punt importanti fis-security of supply biex aħna nibqgħu dejjem nipprovdu l-enerġija lill-pajjiż. Jien nixtieq li anke for future generation, dan huwa t-tip ta’ political and mature debates that we should be having, biex nassiguraw li d-deċiżjonijiet tagħna jkunu deċiżjonijiet tajbin li jsaħħu lill-pajjiż, u nibqgħu nimxu ‘l quddiem. Apparti minn dan kollu, l-interconnector waħdu ma jistax jipprovdi l-elettriku kollu tal-pajjiż. Anke kieku tlajtu fil-gvern fl-2013 u xi darba kontu tlestu l-proġett li bdejtu bħala Gvern Nazzjonalista – allavolja lanqas biss kien hemm permessi, imma ħalli nagħtikom il-benefit of the doubt għax Mater Dei wara 18-il sena lestejtuh, allura ejjew ngħidu li wara sitta, seba’ snin kontu tlestu l-interconnector – xorta waħda kontu tibqgħu tużaw iż-żejt maħmuġ u kontu tibqgħu għaddejjin bl-isfreġu ambjentali bil-Marsa power station għadha topera. Dik hija r-realtà; il-Marsa power station kienet tibqa’ topera, b’konsegwenzi kbar ta’ sfreġu ambjentali, mard respiratorju, u problemi oħra bħal dawn. Nerġa’ ngħid li filwaqt li l-interconnector huwa proġett tajjeb li wettqet Enemalta, u iva, kienet idea initially tal-Partit Nazzjonalista li kien applika għal madwar €30 miljun minn fondi Ewropej...

ONOR. RYAN CALLUS: Eh mela għamilna xi ħaġa! Prosit!

ONOR. KONRAD MIZZI: Ġibtu €30 miljun qisu minn madwar €300 miljun; 10% tal-fondi.  Dak li hu tagħkom, nagħtihulkom.

ONOR. RYAN CALLUS: Għax il-ġimgħa li għaddiet mhux hekk għedt. 

ONOR. KONRAD MIZZI: Però dak il-proġett ma twettaqx. 

ONOR. RYAN CALLUS: Qed imisskom, waqqaftuh! 

ONOR. KONRAD MIZZI: X’jiġifieri!? Ma tarax! Ħaġa tajba ma nwaqqfuhiex, anzi nibnu fuqha, u nagħmluha aħjar u dak li forsi ma kontux tistgħu tagħmlu intom minħabba nuqqas ta’ kapaċità, għamilnih aħna.

IĊ-CHAIRPERSON: Qed tara!

ONOR. RYAN CALLUS: Imn’Alla kellna lilek għax konna nibqgħu fid-dlam!

ONOR. KONRAD MIZZI: Filwaqt li l-interconnector huwa proġett tajjeb, taħt it-tmexxija tiegħi, għax il-Partit Nazzjonalista ma kienx kapaċi jġib il-permessi, bqajna għaddejjin bih, wettaqnih, u llum il-ġurnata ma niddependux fuq sors ta’ enerġija wieħed, imma fuq energy mix sħiħa. Illum wieħed jifhem għalfejn l-energy mix concept huwa importanti. B’mod matur irridu ngħidu li din mhijiex kompetizzjoni bejn l-interconnector ta’ Dr Gonzi, li forsi ma tlestiex, u l-proġett tal-gass ta’ Dr Muscat.  Le, xejn minn dan. Dawn huma proġetti kumplimentari; wieħed jgħin lill-ieħor, sistema integrata fejn nużaw l-aħjar teknoloġija għall-aħjar tal-poplu Malti u Għawdxi.

Next week inkompli billi nitkellem dwar il-Gasol u l-exit tagħhom, u dak li qal l-Awditur dwar dan.

IĊ-CHAIRPERSON:  Għal-lum se nieqfu hawn...

ONOR. RYAN CALLUS: Sur President, xtaqt inqajjem punt qabel nagħlqu. Iċċekkjajt mal-Eurostat u sibt li fl-2013, ix-share ta’ renewable energy kien 3.8%. Jiġifieri veru li ma kienx 7%, però ma kienx 1%.

ONOR. CLAYTON BARTOLO:  Tal-2012 trid tara.

ONOR. RYAN CALLUS:  Mela l-elezzjoni mhux fl-2013 saret? (Interruzzjonijiet)

ONOR. KONRAD MIZZI: Saret f’Marzu 2013, jiġifieri tliet xhur minnha kellkom. Fl-aħħar ta’ Diċembru 2012 kien hemm 1.13%.

ONOR. RYAN CALLUS: Dak kien frott tal-iskemi tal-pannelli li kien hemm qabel. Mhux hekk? 

ONOR. KAROL AQUILINA: Fl-2012 kien hemm 2.9%.

ONOR. KONRAD MIZZI: Tliet figuri differenti!

ONOR. RYAN CALLUS: Anke dwar il-figuri tal-2012 kont ħażin, għax 2.9% kien hemm.

IĊ-CHAIRPERSON: Għal-lum se nieqfu hawn. Grazzi, Onor. Mizzi, tista’ tmur. 

Il-laqgħa tal-Kumitat hija magħluqa u naġġorna l-Kumtiat għal ġurnata oħra li titħabbar iktar ‘il quddiem.

Fl-4:17 p.m. il-Kumitat aġġorna.
